ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕದ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದುದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ, ಕರ್ನಾಟಕದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತ್ವತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ಕನ್ನಡದ್ದೇ ಮಾದರಿ’ ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯಲ್ಲಿ ವಿಶ್ಲೇಷಿಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವಾದ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ನಾಯಕರ ಹುಲುಗಪ್ಪ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಸುಬ್ಬಣ್ಣ ರೈ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ

ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ಗ್ರಂಥಋಣ
೧. ಅಣ್ಣಿಗೇರಿ ಎ.ಎಂ., ಮೇವುಂಡಿ ಮಲ್ಲಾರಿ, ೧೯೬೧, ಶಾಸನ ಸಾಹಿತ್ಯ ಸಂಚಯ, ಕನ್ನಡ ಸಂಶೋಧನಾ ಸಂಸ್ಥೆ, ಧಾರವಾಡ.

೪, ಕೃಷ್ಣರಾವ್ ಎಂ.ವಿ., ಕೇಶವಭಟ್ಟ ಎಂ., ೧೯೭೦, ಕರ್ನಾಟಕ ಇತಿಹಾಸ ದರ್ಶನ, ಕರ್ನಾಟಕ ಸಹಕಾರಿ ಪ್ರಕಾಶನ ಮಂದಿರ, ಬೆಂಗಳೂರು

೧೭. ನಾಯಕರ ಹುಲುಗಪ್ಪ, ೨೦೧೦, ಕನ್ನಡ ಶಾಸನಗಳಲ್ಲಿ ಪುರಾಣ ಪರಿಕಲ್ಪನೆ, ಪಿ.ಎಚ್.ಡಿ ಅಪ್ರಕಟಿತ ಪ್ರಬಂಧ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೧೮. ಕಲಬುರ್ಗಿ ಎಂ.ಎಂ., (ಸಂ), ೧೯೯೯, ಪ್ರಾಚೀನ ಕರ್ನಾಟಕದ ಆಡಳಿತ ವಿಭಾಗಗಳು, ಭಾಗ ೧, ಪ್ರಾಸರಾಂಗ ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
೧೯. ಕಲಬುರ್ಗಿ ಎಂ.ಎಂ. (ಸಂ), ೧೯೯೫, ಮಹಾನಾಡು ಪ್ರಭುಗಳು, ನೊಳಂಬ ವೀರಶೈವ ಸಂಘ, ಬೆಂಗಳೂರು.
೨೦. ಕಲಬುರ್ಗಿ ಎಂ.ಎಂ., ೧೯೮೦, ಸಮಾಧಿ ಬಲಿದಾನ ವೀರಮರಣ ಸ್ಮಾರಕಗಳು, ಐ.ಬಿ.ಎಚ್ ಪ್ರಕಾಶನ ಬೆಂಗಳೂರು.
೨೧. ಕಲಬುರ್ಗಿ ಎಂ.ಎಂ., ೧೯೭೫, ಶಾಸನ ವ್ಯಾಸಂಗ, ಕನ್ನಡ ಅಧ್ಯಯನ ಪೀಠ, ಪಠ್ಯಪುಸ್ತಕ ನಿರ್ದೇಶನಾಲಯ ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ.
೨೨. ಶೆಟ್ಟರ್ ಎಸ್., ೧೯೮೧, ಶ್ರವಣಬೆಳಗೊಳ, ಪ್ರವಾಸೋದ್ಯಮ ಇಲಾಖೆ, ಬೆಂಗಳೂರು.
ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ೧. ಅಧ್ಯಯನದ ಉದ್ದೇಶ, ವ್ಯಾಪ್ತಿ ಹಾಗೂ ಪ್ರಾಮುಖ್ಯತೆ
ನಮ್ಮ ದೇಶದ, ನಮ್ಮ ನಾಡಿನ, ನಮ್ಮ ಪೂರ್ವಿಕರ ಇತಿಹಾಸ ರಚನೆಗೆ ಇರತಕ್ಕ ಆಕರಗಳು ಮೂರು. ಮೊದಲನೆಯದು ಪರಂಪರೆ ಅಥವಾ ಐತಿಹ್ಯ, ಎರಡನೆಯದು ವಾಙ್ಮಯ ಅಥವಾ ಸಾಹಿತ್ಯ, ಮೂರನೆಯದು ಪುರಾತತ್ವ ಶೋಧನೆ. ಇವುಗಳಲ್ಲಿ ಪುರಾತತ್ವ ಶೋಧನೆ ಪ್ರಮುಖವಾದುದು. ಈ ಪುರಾತತ್ವಶಾಸ್ತ್ರದ ಒಂದು ಪ್ರಮುಖ ಅಂಗವೇ ಶಾಸನಶಾಸ್ತ್ರ. ಶಾಸನಗಳ ಅಧ್ಯಯನ ಇಂದು ಪ್ರಮುಖ ಸಾಂಸ್ಕೃತಿಕ ಅಧ್ಯಯನ ಎಂದು ಗುರುತಿಸಿಕೊಂಡಿದೆ. ಪ್ರಾಚೀನ ಯುಗಕ್ಕೆ ಸಂಬಂಧಿಸಿದಂತೆ ಹಾಗೂ ಇತಿಹಾಸ ರಚನೆಗೆ ಆಕರವಾಗಿದೆಯಲ್ಲದೆ ಸಂಸ್ಕೃತಿಯ ಅರಿವಿನ ದೃಷ್ಟಿಯಿಂದ ಬಹಳ ಗಣ್ಯವಾಗಿದೆ. ಬರಹದ ರೂಪದಲ್ಲಿರುವ ಇತರ ಆಧಾರಗಳಿಗಿಂತ ಶಾಸನಗಳ ಆಧಾರ ಹೆಚ್ಚು ವಿಶ್ವಾಸಯೋಗ್ಯವೂ ಮೌಲಿಕವೂ ಆಗಿದೆ.
ನಮ್ಮ ದೇಶದ, ನಮ್ಮ ನಾಡಿನ ಇತಿಹಾಸವನ್ನು ಕೇವಲ ಪಾಶ್ಚಾತ್ಯ ವಿದ್ವಾಂಸರು ರಚಿಸಿದ ಕೃತಿಗಳಿಂದ ನಾವು ನೋಡುತ್ತೇವೆ. ಅದು ಕೇವಲ ಕಾಲ್ಪನಿಕ ಸತ್ಯ ಎಂಬುದು ನಮ್ಮ ಶಾಸನಗಳ ಅಧ್ಯಯನದಿಂದ ತಿಳಿದುಬರುತ್ತದೆ. ಹಾಗೆಯೇ ಇತಿಹಾಸಕಾರರು ತಮ್ಮ ಅಧ್ಯಯನದಲ್ಲಿ ಶಾಸನಗಳನ್ನು ಅವುಗಳಲ್ಲಿನ ರಾಜಕೀಯ ಮಹತ್ವವನ್ನು ಮಾತ್ರ ಗುರುತಿಸಲು ಬಳಸಿಕೊಂಡಿದ್ದರಿಂದ ಇತಿಹಾಸವೆಂದರೆ ಕೇವಲ ರಾಜ ಮಹಾರಾಜರ ವಿವರಣೆ ಮಾತ್ರ ಎಂಬಂತಹ ಅಭಿಪ್ರಾಯಕ್ಕೆ ಸೀಮಿತಗೊಂಡಿತ್ತು. ಆದರೆ ಕಳೆದ ದಶಕದಿಂದ ಇತಿಹಾಸವನ್ನು ನೋಡುವ ದೃಷ್ಟಿಯಲ್ಲಿ ಗಮನಾರ್ಹವಾದ ಬದಲಾವಣೆಗಳಾಗಿವೆ. ಇತಿಹಾಸ ರಚನೆಯ ಆಕರಗಳನ್ನು ಹೊಸ ರೀತಿಯಿಂದ ನಿರ್ವಚಿಸುವ ಪರಿಪಾಟ ಮೊದಲುಗೊಂಡಿದೆ. ಕೇವಲ ರಾಜ ಮಹಾರಾಜರ ಜೀವನ ಚರಿತ್ರೆಯನ್ನಷ್ಟೇ ಅಲ್ಲದೆ ಸಾಮಾನ್ಯ ಜನರ ದಿನನಿತ್ಯದ ಬದುಕನ್ನು, ಅವರ ಸಂಪ್ರದಾಯ ರೀತಿ ನೀತಿಗಳನ್ನು, ಅವರ ಬದುಕಿನ ಏಳು ಬೀಳುಗಳನ್ನು ಬಹುಶಿಸ್ತೀಯ ನೆಲೆಯಿಂದ ಅಧ್ಯಯನ ಮಾಡಲಾಗುತ್ತಿದೆ. ರಾಜಕೀಯ ಜ್ಞಾನಕ್ಕಷ್ಟೇ ಸೀಮಿತವಾಗಿದ್ದ ಶಾಸನಗಳನ್ನು ರಾಜಕೀಯೇತರ (ಸಂಸ್ಕೃತಿ, ಸಮಾಜ, ಆರ್ಥಿಕತೆ, ಹಾಗೂ ದುಡಿಯುವ ವರ್ಗದವರ)ವಿಷಯಗಳಿಗೂ ಪರಿಣಾಮಕಾರಿಯಾಗಿ ಬಳಸಿಕೊಂಡಿದ್ದುದರಿಂದ ನಮಗೆ ಪರಿಚಯ ಇಲ್ಲದಿದ್ದ ನಮ್ಮ ನಾಡಿನ ಪ್ರಾಚೀನ ಜೀವನಶೈಲಿಯ ಅಧ್ಯಯನಕ್ಕೆ ಅತ್ಯಮೂಲ್ಯವಾದ ನಿಧಿ ಗೋಚರವಾದಂತಾಗಿದೆ.
ಹೀಗಿರುವ ಶಾಸನಗಳ ಮಹತ್ವವನ್ನು ಮನಗೊಂಡು ಕನಾಟಕ ಶಾಸನಗಳ ಪ್ರಕಾರ ಹಾಗೂ ಅವುಗಳ ಮಹತ್ವವನ್ನು ಜನಸಾಮಾನ್ಯರಿಗೆ ಪರಿಚಯಿಸುವ ಪ್ರಯತ್ನವನ್ನು ಈ ಕಿರುಕೃತಿಯಲ್ಲಿ ಮಾಡಲಾಗಿದೆ.
ಉದ್ದೇಶ
ಕರ್ನಾಟಕದ ಚರಿತ್ರೆ ಕ್ರಿಸ್ತಪೂರ್ವದಿಂದಲೂ ಪ್ರಸಿದ್ಧಿ ಪಡೆದಿದೆ. ಹಲವಾರು ಸಾಮ್ರಾಜ್ಯಗಳು, ಅರಸುಮನೆತನಗಳು, ಸಂಸ್ಥಾಮಗಳು, ಪಾಳೆಗಾರರು ಈ ನಾಡನ್ನು ಆಳಿ ತಮ್ಮ ಸಾಂಸ್ಕೃತಿಕ ಅಂಶಗಳನ್ನು ಅವರ ಉತ್ತರಾಧಿಕಾರಿಗಳಾದ ನಮಗೆ ಬಿಟ್ಟು ಹೋಗಿದ್ದಾರೆ. ಇಂತಹ ಅಮೂಲ್ಯ ಸಾಂಸ್ಕೃತಿಕ ಸಂಪತ್ತನ್ನು ಅವರು ಹಾಕಿಸಿದಂತಹ ಶಾಸನಗಳಿಂದ ತಿಳಿಯಬೇಕಾದುದು ನಮ್ಮ ಕರ್ತವ್ಯ, ಆದರೆ ನಾವು ಅವುಗಳನ್ನು ನಿರ್ಲಕ್ಷಿಸಿ, ಶಾಸನಗಳನ್ನು ಸಂರಕ್ಷಿಸುವ ಹಾಗೂ ಅವುಗಳನ್ನು ಮುಂದಿನ ಪೀಳಿಗೆಗೆ ತಿಳಿಸುವ ಕೆಲಸ ಮಾಡದೆ ಇರುವುದು ದುರಂತ. ಆದುದರಿಂದ ಈ ಒಂದು ಸಣ್ಣ ಕೃತಿಯ ಮೂಲಕ ಈ ನಾಡಿನ ಕನ್ನಡಿಗರಿಗೆ ಶಾಸನಗಳ ಪರಿಚಯವನ್ನು ಮಾಡಿ ಕೊಡುವುದು ಈ ಕೃತಿಯ ಮೂಲ ಉದ್ದೇಶವಾಗಿದೆ. ಕರ್ನಾಟಕದಲ್ಲಿ ವಿಭಿನ್ನ ಜಾತಿ, ಜನಾಂಗ, ಬುಡಕಟ್ಟುಗಳು, ವಿವಿಧ ಧಾರ್ಮಿಕ ಪಂಗಡಗಳು, ಅವರ ನಂಬಿಕೆಗಳು, ಆಚರಣೆಗಳು, ವೈವಿಧ್ಯಮಯವಾದ ಭಾಷೆ, ಪ್ರಾಚೀನ ಸಾಹಿತ್ಯ ಹೀಗೆ ಹಲವು ಹತ್ತು ವಿಷಯಗಳು ತಮ್ಮದೇ ಆದ ಸ್ಥಾನಮಾನವನ್ನು ಈ ರಾಜ್ಯದಲ್ಲಿ ಹೊಂದಿವೆ. ನಮ್ಮ ನಾಡಿನ ಸಂಸ್ಕೃತಿಯನ್ನು ಸಾರುವ ದೇವಾಲುಗಳು, ವಾಸ್ತುಶಿಲ್ಪಗಳು, ಕಟ್ಟಡಗಳು,ಸ್ಮಾರಕಗಳನ್ನು ಕರ್ನಾಟಕದ ಶಾಸನಗಳನ್ನು ಪ್ರಮುಖ ಆಧಾರವಾಗಿಟ್ಟುಕೊಂಡು ಅಂದಿನ ಚಾರಿತ್ರಿಕ, ಧಾರ್ಮಿಕ, ರಾಜಕೀಯ, ಸಾಮಾಜಿಕ ಸಾಂಸ್ಕೃತಿಕ ದೃಷ್ಟಿಯ ಮಹತ್ವದ ವಿಚಾರಗಳನ್ನು ಪರಿಚಯಿಸುವ ಪ್ರಯತ್ನ ಮಾಡಿದ್ದೇನೆ.
ವ್ಯಾಪ್ತಿ
ಪ್ರಸ್ತುತ ಅಧ್ಯಯನವಾದ ‘ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ’ ಎಂಬ ವಿಷಯವು ಇತಿಹಾಸದ ದೃಷ್ಟಿಯಿಂದ ತಂಬಾ ವಿಸೃತವಾದ ವಿಷಯವಾಗಿದ್ದು ಈಗಾಗಲೇ ಹಲವು ಗ್ರಂಥಗಳಲ್ಲಿ ಐತಿಹಾಸಿಕ ದೃಷ್ಟಿಯಿಂದ ಚರ್ಚಿತವಾಗಿದೆ. ಆದರೆ ಅವುಗಳ ಸ್ಥೂಲ ಪರಿಚಯವನ್ನು ಸಾಮಾನ್ಯ ಜನರಿಗೆ ತಿಳಿಸುವ ಪ್ರಯತ್ನವನ್ನು ಈ ಕಿರುಕೃತಿಯಲ್ಲಿ ಮಾಡಲಾಗಿದೆ. ಸಾಮಾನ್ಯ ಜನರ ದೃಷ್ಟಿಯಿಂದ ನೋಡಿದರೆ ಇದು ವಿಭಿನ್ನವಾಗಿದೆಯಲ್ಲದೆ ವಿಶಿಷ್ಟವೂ ಆಗಿದೆ. ಪ್ರಮುಖವಾಗಿ ಕರ್ನಾಟಕದ ಶಾಸನಗಳ ಪ್ರಕಾರ ಹಾಗೂ ಅವುಗಳ ಮಹತ್ವವನ್ನು ತಿಳಿಸುವ ಈ ಕೃತಿಯು ಶಾಸನಗಳ ಪ್ರಕಾರಗಳಲ್ಲಿ ದಾನಶಾಸನ, ಪ್ರಶಸ್ತಿಶಾಸನ, ವೀರಗಲ್ಲು, ಮಾಸ್ತಿಗಲ್ಲು, ನಿಸಿದಿಗಲ್ಲು, ಯೂಪಶಾಸನ, ಕೂಟಶಾಸನ ಹಾಗೂ ಧಾರ್ಮಿಕ, ಚಾರಿತ್ರಿಕ, ಸಾಮಾಜಿಕ, ಭಾಷಿಕ, ಸಾಂಸ್ಕೃತಿಕ ದೃಷ್ಟಿಯಿಂದ ಶಾಸನಗಳ ಮಹತ್ವವನ್ನು ತಿಳಿಸುವವರೆಗೆ ಇದರ ವ್ಯಾಪ್ತಿಯನ್ನು ಸೀಮಿತಗೊಳಿಸಿಕೊಂಡಿದೆ. ಅಲ್ಲದೆ ಮುಖ್ಯವಾಗಿ ಕರ್ನಾಟಕದ ಶಾಸನಗಳಿಗೆ ಸಂಬಂಧಿಸಿದ ಗ್ರಂಥಸ್ಥ ಕೃತಿಗಳನ್ನು ಆಕರವಾಗಿ ಹೊಂದಿದೆ.
ಪ್ರಾಮುಖ್ಯತೆ
ಪ್ರತಿಯೊಂದು ಅಧ್ಯಯನವು ತನ್ನದೇ ಆದ ಪ್ರಾಮುಖ್ಯತೆಯನ್ನು ಹೊಂದಿರುತ್ತದೆ. ಪ್ರಸ್ತುತ ಅಧ್ಯಯನವು ಕರ್ನಾಟಕದಲ್ಲಿರುವ ಸಾಮಾನ್ಯ ಜನರಿಗೆ ಈ ನಾಡಿನ ಶಾಸನಗಳ ಪ್ರಕಾರ ಹಾಗೂ ಅವುಗಳ ಮಹತ್ವವನ್ನು ಸಂಕ್ಷಿಪ್ತವಾಗಿ ವಿವರಿಸುವ ಮೂಲಕ ಹಾಗೂ ನಿಖರವಾದ ಮಾಹಿತಿಯನ್ನು ಒದಗಿಸುವಲ್ಲಿ ಹೇಗೆ ಶಾಸನಗಳು ಸಹಾಯಕವಾಗುತ್ತದೆ, ಅಲ್ಲದೆ ಶಾಸನಗಳಿಗೆ ಸಂಬಂಧಿಸಿದಂತೆ ಅಧ್ಯಯನ ಮಾಡುವ ಓದುಗರಿಗೂ ಹೇಗೆ ಸಹಾಯಕವಾಗುತ್ತದೆ ಎಂಬುದನ್ನು ತೋರಿಸುವುದಾಗಿದೆ.
ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ೨. ಶಾಸನಗಳ ಅರ್ಥ ಮತ್ತು ವ್ಯಾಖ್ಯಾನಗಳು
ಇತಿಹಾಸಕ್ಕೆ ಆಧಾರಗಳೇ ಜೀವಾಳ. ಅವುಗಳಿಲ್ಲದೆ ಇತಿಹಾಸವನ್ನು ಪುನರ್ ರಚಿಸುವುದಿರಲಿ, ಇದಕ್ಕೂ ಹಿಂದೆ ಹೀಗಿತ್ತು ಎಂಬುದನ್ನು ಊಹಿಸಲು ಅಸಾಧ್ಯ. ಭಾರತದ ಇತಿಹಾಸ ರಚನೆಗೆ ಲಭ್ಯಬಾಗಿರುವ ಮೂಲಾಧಾರಗಳು ವಿವಿಧ ಮೂಲವುಳ್ಳವು. ಉದಾಹರಣೆಗೆ, ಪ್ರಾಚೀನ ಭಾರತದ ಕೆಲವು ಐತಿಹಾಸಿಕ ಸಂಗತಿಗಳನ್ನೊಳಗೊಂಡ ಸಾಹಿತ್ಯವಿದೆ. ಅನೇಕ ಸ್ಥಳಪುರಾಣಗಳಿವೆ, ಸ್ಥಳೀಯ ಘಟನಾವಳಿಗಳ ದಾಖಲೆಗಳಿವೆ. ಸಾವಿರಾರು ಶಾಸನಗಳಿವೆ. ಇಷ್ಟೆಲ್ಲಾ ಇದ್ದರೂ ಎಲ್ಲ ದೃಷ್ಟಿಯಿಂದ ಪರಿಗಣಿಸಬಹುದಾದ ಒಂದೇ ಒಂದು ಇತಿಹಾಸ ಗ್ರಂಥವೂ ರಚನೆಯಾಗಿಲ್ಲವೆಂಬುದು ನಮ್ಮ ದೌರ್ಭಾಗ್ಯವಲ್ಲದೆ ಮತ್ತೇನೂ ಅಲ್ಲ. ಪ್ರಸ್ತುತ ಅಧ್ಯಯನದಲ್ಲಿ ಇತಿಹಾಸಕ್ಕೆ ಪ್ರಮುಖ ಆಕರಗಳಾದ ಶಾಸನಗಳನ್ನು ಕುರಿತ ಶಾಸನದ ಅರ್ಥ ಹಾಗೂ ವಿವಿಧ ವಿದ್ವಾಂಸರು ತಮ್ಮ ಬರವಣಿಗೆಯಲ್ಲಿ ಶಾಸನಕ್ಕೆ ನೀಡಿದ ವ್ಯಾಖ್ಯಾನಗಳನ್ನು ಕುರಿತು ಸಂಕ್ಷಿಪ್ತವಾಗಿ ವಿವರಿಸುವ ಪ್ರಯತ್ನ ಮಾಡಲಾಗಿದೆ.
`ಶಾಸನ’ ಎಂಬ ಪದವು ‘ಶಾಸ್’ ಎಂಬ ಧಾತುವಿನಿಂದ ರೂಪುಗೊಂಡಿದೆ. ಇದರ ಅರ್ಥ ಆಜ್ಞಾಪಿಸು, ಶಿಕ್ಷಿಸು, ನಿಯಂತ್ರಿಸು ಎಂದು. ಶಾಸನಗಳು ಮೂಲತಃ ದಾನ ಸಂಬಂಧವಾದ ರಾಜಾಜ್ಞೆಗಳಾಗಿದ್ದು ಕಾಲಾನುಕ್ರಮದಲ್ಲಿ ವಿಶಾಲ ಅರ್ಥವನ್ನು ಪಡೆದುಕೊಂಡವು. ಹಾಗೆಯೇ ಇವುಗಳನ್ನು ಸಾಮಾನ್ಯ ಅರ್ಥದಲ್ಲಿ ಹೇಳುವುದಾದರೆ ಕಲ್ಲು, ತಾಮ್ರ, ಬೆಳ್ಳಿ, ಶಂಖ, ದಂತ, ಮಣ್ಣಿನ ಮಡಕೆ, ಮರ, ಪ್ರಾಣಿಗಳ ಚರ್ಮ ಮುಂತಾದ ವಸ್ತುಗಳ ಮೇಲೆ ಬರೆಯಲಾದ ಬರವಣಿಗೆಗಳನ್ನು ಶಾಸನವೆಂದು ಹೇಳುತ್ತೇವೆ.
`ಶಾಸನ’ ಕ್ಕೆ ಸಮನಾರ್ಥವಾಗಿ ಬಳಕೆಯಾಗುತ್ತಿರುವ ಇಂಗ್ಲಿಷ್ ಪದ ‘Inscription’. ಇದನ್ನು ‘Ephigraph’ ಎಂದು ಕರೆಯಲಾಗತ್ತದೆ. ಆದುದರಿಂದಲೇ ‘Ephigraphy’ ಎಂಬ ಪದ ಬಳಕೆಯಲ್ಲಿದೆ. Inscription ಎಂಬ ಪದವು ‘Inscribere’ ಎಂಬ ಲ್ಯಾಟಿನ್ ಭಾಷೆಯ ಪದದಿಂದ ಬಂದಿದ್ದು ‘ಮೇಲೆ ಬರೆ’ ಎಂಬ ಅರ್ಥವನ್ನು ಹೊಂದಿದೆ. ಹಾಗೆಯೇ ‘Epigraphy’ ಎಂಬ ಪದವು ‘Epi’ (ಮೇಲೆ) ಮತ್ತು ‘Graphie’ (ಬರೆ) ಸಂಕೇತ ಎಂಬೆರೆಡು ಗ್ರೀಕ್ ಪದಗಳಿಂದ ಹುಟ್ಟಿಕೊಂಡಿದೆ. ‘Epigraphy’ ಪದವನ್ನು ಬರಹಗಳ ಅಧ್ಯಯನಶಾಸ್ತ್ರ ಎಂಬ ಅರ್ಥದಲ್ಲಿ ಬಳಸಲಾಗುತ್ತದೆ.
`Inscription’ ಎಂದರೆ ಬಹುಕಾಲ ನಿಲ್ಲಬಲ್ಲ ಶಾಶ್ವತವಾಗಿ ಉಳಿಯಬಲ್ಲ ವಸ್ತುಗಳ ಮೇಲೆ ಕೊರೆಯಲ್ಪಟ್ಟ ಬರಹ. ಕಲ್ಲು, ತಾಮ್ರ, ಬೆಳ್ಳಿ, ಮೊದಲಾದವುಗಳ ಮೇಲೆ ಕೊರೆಯಲ್ಪಟ್ಟ ಬರಹಗಳೇ ಶಾಸನಗಳು.
ಭಾರತೀಯರು ಶಾಸನ ಎಂಬ ಪದಕ್ಕೆ ವಿಶಾಲ ಅರ್ಥವನ್ನು ನೀಡುವುದರ ಸಲುವಾಗಿ ಅವುಗಳ ಆಂತರಿಕ ವಿಷಯಗಳನ್ನು ಗಮನದಲ್ಲಿರಿಸಿಕೊಂಡು ವ್ಯಾಖ್ಯಾನಿಸಿದರು. ಹೀಗಾಗಿ ಶಾಸನವೆಂಬುವುದು ಆಜ್ಞೆ. ಪ್ರಜೆಗಳೆಲ್ಲರೂ ಪಾಲಿಸಬೇಕಾದ ಒಂದು ಸಂಹಿತೆ. ಸಂವಿಧಾನ, ನೀತಿ-ನಿಯಮಗಳನ್ನು ಉಲ್ಲಂಘಿಸಿದರೆ ಶಿಕ್ಷೆಗೆ ಗುರಿಯಾಗುತ್ತಾರೆಂಬ ಎಚ್ಚರಿಕೆಯ ನೀತಿ ಸಂಹಿತೆಗಳು ಎಂಬ ವಿಶಾಲಾರ್ಥವನ್ನು ಪಡೆದುಕೊಂಡಿತು. ಅಶೋಕನು ತಾನು ಹಾಕಿಸಿದ ಶಾಸನಗಳನ್ನು ಧರ್ಮಲಿಪಿಗಳೆಂದು ಕರೆದುಕೊಂಡಿದ್ದಾನೆ. ‘Inscribe’ ಎಂಬುದರಿಂದ ಹೊರಟ ಕೆತ್ತು. ಕೊರೆ, ಕಂಡರಿಸು ಎಂಬ ಅರ್ಥಕ್ಕಿಂತ ಭಿನ್ನವಾಗಿ ಆಡಳಿತ, ಪ್ರಭುತ್ವ, ಆಜ್ಞೆ, ಅಪ್ಪಣೆ, ಕಾನೂನು, ಕಟ್ಟಳೆ, ವಿಧಿ, ನಿಗ್ರಹ, ಹಿಡಿತ, ಶಿಕ್ಷೆ, ದಂಡನೆ, ಶಾಸ್ತಿ, ಒಪ್ಪಂದ ಮತ್ತು ಕರಾರು ಎಂಬ ವ್ಯಾಪಕ ಅರ್ಥವನ್ನು ಶಾಸನ ಪಡೆದುಕೊಂಡಿತು.
ರಾಜನ ಸಹಿ, ಮುದ್ರೆ, ದಿನಾಂಕದೊಂದಿಗೆ ಅಧಿಕೃತವಾಗಿ ಹೊರಟ ಶಾಸನಗಳು ಶಿಲೆ, ತಾಮ್ರ, ಕಬ್ಬಿಣ ಇತ್ಯಾದಿ ಮಾಧ್ಯಮಗಳಲ್ಲಿ ಬರೆದಿರುವ ರಾಜಾಜ್ಞೆಗಳಾಗಿದ್ದಂತೆ ರಾಜರಲ್ಲದವರು ಬರೆಸಿದಾಗಲೂ ಕೂಡ ಶಾಸನಗಳೆಂದು ಪರಿಗಣಿತವಾದವು. ವೀರರು, ಮಹಾಸತಿಯ, ಸನ್ಯಾಸಿಗಳ ಮರಣ ವೃತ್ತಾಂತವನ್ನು ಉಲ್ಲೇಖಿಸುವ ವೀರಗಲ್ಲು, ಮಾಸ್ತಿಕಲ್ಲು, ನಿಸಿದಿಕಲ್ಲುಗಳು ಸಹ ಶಾಸನದ ಪರಂಪರೆಗೆ ಸೇರಿದವು. ಇವುಗಳನ್ನು ಹೊರತುಪಡಿಸಿ ಶುದ್ಧಕಾವ್ಯ, ನಾಟಕ, ವ್ಯಾಕರಣ, ಸಂಗೀತ ಮುಂತಾದ ಯಾವ ಪ್ರಕಾರವೇ ಆಗಲಿ ಶಿಲೆಯ ಮೇಲಿದ್ದರೆ ಅದು ಸಹ ಶಾಸನವೆಂಬ ಹೆಸರನ್ನು ಪಡೆಯಿತು. ಹೀಗೆ ರಾಜಪ್ರಭುತ್ವ ಪರಿಸರದಲ್ಲಿ ಬೆಳೆದು ಬಂದ ಶಾಸನಗಳು ದಂಡನೆ, ಶಿಕ್ಷೆ, ಕರಾರು, ಕಟ್ಟಳೆ ಎಂಬ ಸಂಕುಚಿತ ಅರ್ಥದಿಂದ ಹೊರಬಂದು ಅಂದಿನ ಜನರ ಜೀವನ ಪದ್ಧತಿಯ ಎಲ್ಲ ಮುಖಗಳನ್ನು ಕಾಯ್ದುಕೊಂಡು ಬಂದ ದಾಖಲೆಗಳೆಂಬ ವಿಶಾಲಾರ್ಥವನ್ನು ಪಡೆದುಕೊಂಡವು.
ಶಾಸನಗಳೆಂದರೇನು ಎಂಬುದನ್ನು ಕುರಿತು ಕೆಲವು ಪ್ರಸಿದ್ಧ ಇತಿಹಾಸತಜ್ಞರು ತಮ್ಮ ಬರವಣಿಗೆಯಲ್ಲಿ ಹಲವು ರೀತಿಯಲ್ಲಿ ವ್ಯಾಖ್ಯಾನಿಸಿದ್ದಾರೆ. ಅವುಗಳನ್ನು ಈ ಕೆಳಗಿನಂತೆ ನೋಡಬಹುದು.
೧. ಶಾಸನ (ಎಂಬ ಪದ) ರಾಜರ ಆಜ್ಞೆಗಳನ್ನು ತಿಳಿಸುವ ಬರಹವನ್ನು ಹೇಳುತ್ತದೆ.
– ಕೌಟಿಲ್ಯನ ಅರ್ಥಶಾಸ್ತ್ರ
೨. The Insriptions are redificalsion very frequently of an official character and generally more or less of a public nature which recite facts simple or complex with or of the matters to which they refer. (ಶಾಸನಗಳು ಬಹು ಸಂದರ್ಭಗಳಲ್ಲಿ ಅಧಿಕೃತ ಲಕ್ಷಣವುಳ್ಳ ಸಾಧಾರಣವಾಗಿ ಹೆಚ್ಚು ಕಡಿಮೆ ಸಾರ್ವಜನಿಕ ಸ್ವರೂಪವುಳ್ಳ ಸರಳವಾದ ಅಥವಾ ಇಲ್ಲದಿರುವ ಮತ್ತು ತಾವು ಪ್ರಸ್ತಾಪಿಸುವ ವಿಷಯಗಳ ಬಗ್ಗೆ ಶಾಶ್ವತವಾದ ದಖಲೆಗಳಾಬೇಕೆಂದು ಆದ ನಿರ್ದಿಷ್ಟವಾದ ಪ್ರಕಟಣೆಗಳು).
– J. F. Fleet
೩. Inscription literally means any writing engraved on some object. (ಶಾಸನವೆಂದರೆ ಯಾವುದಾದರೊಂದು ಪದಾರ್ಥದ ಮೇಲೆ ಕೊರೆದ ಬರಹವೆಂದರೆ ಅಕ್ಷರಶಃ ಅರ್ಥವಾಗುತ್ತದೆ).
– ಡಿ. ಸಿ. ಸರ್ಕಾರ್
೪. ಶಾಸನ ಕಲ್ಲು ಅಥವಾ ತಾಮ್ರ ಮುಂತಾದ ಲೋಹಗಳ ಮೇಲೆ ಬರೆವ ದಾಖಲೆ.
– ಶ್ರೀನಿವಾಸ ರಿತಿ
೫. ಶಾಸನಗಳು ಸಾಹಿತ್ಯದ ತಲಕಾವೇರಿ.
– ಎಂ. ಚಿದಾನಂದ ಮೂರ್ತಿ
೬. ಶಾಸನಗಳು ಒಂದು ಪ್ರದೇಶದ ಪ್ರಾಚೀನ ಇತಿಹಾಸವನ್ನು ಸಂಸ್ಕೃತಿಯನ್ನು ತಿಳಿಸುವಲ್ಲಿ ಮೂಕಸಾಕ್ಷಿಯಾಗಿದೆ ನಿಂತಿವೆ.
– ಜೆ. ಎಂ. ನಾಗಯ್ಯ
೭. ಶಾಸನಗಳು ಆಯಾಕಾಲದಲ್ಲಿ ಬರೆದವುಗಳಾಗಿದ್ದು ಲಿಪಿಕಾರರು ಕಾಲ ಕಾಲಕ್ಕೆ ಮಾಡುವ ತಿದ್ದುಪಡಿಯ ದೋಷವಿಲ್ಲದೆ ಅನೂಚಾನವಾಗಿ ಬಂದ ಮೂಲ ಸಾಮಗ್ರಿಗಳಾಗಿವೆ.
– ಎ. ಎಂ ಅಣ್ಣಿಗೇರಿ, ಆರ್. ಶೇಷಶಾಸ್ತ್ರೀ
೮. ಶಾಸನಗಳು ಪ್ರಮುಖವಾಗಿ ಒಂದು ಕಾಲದಲ್ಲಿ ನಡೆದ ವ್ಯವಹಾರಗಳ ಲಿಖಿತ ದಾಖಲೆಗಳು, ನಾಡಿನ ರಾಜಕೀಯ, ಸಾಂಸ್ಕೃತಿಕ, ಸಾಮಾಜಿಕ, ಆರ್ಥಿಕ, ಧಾರ್ಮಿಕ ಅಂಶಗಳನ್ನು ಅರ್ಥಮಾಡಿಕೊಳ್ಳುವ ಮೂಲ ಸಾಮಗ್ರಿಗಳಾಗಿವೆ.
– ನಾಗಭೂಷಣ
೯. ‘ಶಾಸನ’ ಎಂಬ ಪದಕ್ಕೆ ನಾನಾರ್ಥಗಳಿರುವವಾದರೂ ಈ ದಾಖಲೆಗಳ ಸಂದರ್ಭದಲ್ಲಿ ಅದಕ್ಕೆ ‘ರಾಜಾಜ್ಞೆ’ ಎಂಬ ವಿಶಿಷ್ಟಾರ್ಥ ಅನ್ವಯವಾಗುತ್ತದೆ. ಇದನ್ನು ಬರೆಯಿಸಿದವರು ಕೂಡ ಆಗೀಗ ಇದನ್ನು ‘ಶಾಸನ’ ಎಂದೇ ಹೆಸರಿಸಿದ್ದಾರೆ. ಇದಲ್ಲದೆ ಲಿಪಿ, ಧರ್ಮಲಿಪಿ, ಲೇಖ, ಶಿಲಾಲೇಖ, ಕಲ್ಬರಹ, ತಾಮ್ರಪಟ್ಟಿಕಾ, ತಾಮ್ರಪಟ, ತಾಮ್ರಶಾಸನ ಇತ್ಯಾದಿ ನಾಮಾಂತರಗಳೂ ಶಾಸನಗಳಿಗೆ ಉಂಟು.
– ಎಂ. ಬಿ. ನೇಗಿನಹಾಳ    
ಹೀಗೆ ಮೇಲ್ಕಾಣಿಸಿದ ವ್ಯಾಖ್ಯಾನಗಳು ಶಾಸನಗಳು ಎಂದರೇನು ಮತ್ತು ಯಾವುದನ್ನು ಶಾಸನಗಳೆಂದು ಪರಿಗಣಿಸಲಾಗುತ್ತಿತ್ತು ಹಾಗೂ ಅವುಗಳಿಂದ ತಿಳಿದುಬರುವ ಐತಿಹಾಸಿಕ ಅಂಶಗಳೇನು ಎಂಬುದರ ಮೇಲೆ ಬೆಳಕು ಚೆಲ್ಲುತ್ತದೆ. ಹಾಗೆಯೇ ಶಾಸನಗಳು ಜನ್ಮ ತಾಳಲು ಕಾರಣವೇನು? ರಾಜರು ತಮ್ಮ ಚರಿತ್ರೆ ಶಾಶ್ವತವಾಗಿರಬೇಕೆಂಬ ಆಕಾಂಕ್ಷೆಯಿಂದ ಶಾಸನಗಳನ್ನು ಕಲ್ಲಿನ ಮೇಲೆ ಕೊರೆಸಿದರು ಎಂಬುದು ಸಾಮಾನ್ಯ ಗ್ರಹಿಕೆಯಿದೆ. ಆದರೂ ಅವು ಕಾಲಕ್ರಮೇಣ ವಿವಿಧ ಉದ್ದೇಶಗಳ ಹಿನ್ನೆಲೆಯಲ್ಲಿ ಹಾಕಿಸಿರುವ ಸಂಗತಿ ಗೋಚರಿಸುತ್ತವೆ. ಹೀಗಾಗಿ ಒಂದೇ ಉದ್ದೇಶದಿಂದ ಜನ್ಮ ತಾಳಿದವು ಎಂದು ಖಚಿತವಾಗಿ ಹೇಳುವುದು ಕಷ್ಟ. ಆರಂಭದಲ್ಲಿ ಶಾಸನಗಳು ರಾಜಾಜ್ಞೆಗೆಂದೇ ಮೀಸಲಾಗಿದ್ದವು. ರಾಜನು ಹೊರಡಿಸಿದ ಆಜ್ಞೆಗಳನ್ನು ಪ್ರಜೆಗಳಿಗೆ ತಲುಪಿಸುವ ಮಾಧ್ಯಮವಾಗಿ ಶಾಸನಗಳು ರೂಪುಗೊಂಡವು. ಕಾಲಾಂತರದಲ್ಲಿ ಅವು ರಾಜಾಜ್ಞೆಗಷ್ಟೇ ಮೀಸಲಾಗದೆ ದಾನದ ವಿಷಯ ಹಾಗೂ ದಾನ ನೀಡಿದ ವಂಶದ ವರ್ಣನೆ, ಯುದ್ಧದಲ್ಲಿ ಹೋರಾಡಿ ಮಡಿದ ವೀರರ ಶೌರ್ಯ, ರಾಜರ ಲೋಕೋಪಯೋಗಿ ಕಾರ್ಯ, ಹೀಗೆ ಅನೇಕ ವಿಷಯಗಳನ್ನು ಒಳಗೊಂಡವು. ಈ ಕುರಿತು ಚಿದಾನಂದಮೂರ್ತಿಯವರು “ಸಾಹಿತ್ಯಕ್ಕೆ ಸಾಹಿತ್ಯ, ಧರ್ಮಕ್ಕೆ ಧರ್ಮ, ಇತಿಹಾಸಕ್ಕೆ ಇತಿಹಾಸವೆನಿಸಿದ ಶಾಸನಗಳು ಪ್ರಾಚೀನ ಕರ್ನಾಟಕದ ಸಾಹಿತ್ಯ ಧರ್ಮ ಮತ್ತು ಸಮಾಜಗಳಿಗೆ ಹಿಡಿದ ಶಿಲಾದರ್ಪಣಗಳೆನಿಸಿವೆ. ಪ್ರಾಚೀನ ಶಾಸನಗಳಲ್ಲಿ ರಾಜಮನೆತನ, ರಾಜನ ಹೆಸರು, ದತ್ತಿಯ ಕಾಲ ದತ್ತಿಯ ವಿವರ ಮಾತ್ರವಷ್ಟೆ ಬರೆಯುತ್ತಿದ್ದರು. ಬರುಬರುತ್ತಾ ಶಾಸನಕಾರರು ಹೆಚ್ಚಿನ ವಿಷಯವನ್ನು ಅದರಲ್ಲಿ ಉಲ್ಲೇಖಿಸಹತ್ತಿದರು. ದೇವತಾಸ್ತುತಿ, ದೇಶದ ವರ್ಣನೆ, ಅದರ ರಾಜ, ಅವನ ಅಧಿಕಾರ, ಅದರ ಕಾಲ, ದಾನವನ್ನು ಸ್ವೀಕರಿಸಿದವನ ಪಾಂಡಿತ್ಯ, ಜನರ ನೀತಿಯ ಮಟ್ಟ, ಆದರ್ಶ ಬುದ್ಧಿವಂತಿಕೆ ಇತ್ಯಾದಿ ವಿಷಯಗಳನ್ನು ಶಾಸನಗಳಲ್ಲಿ ಬರೆಯತೊಡಗಿದರು.”
ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ೩. ಶಾಸನಗಳ ಪ್ರಕಾರಗಳು
ಶಾಸನಗಳು ಕೇವಲ ಶಿಲೆಗಳಲ್ಲಿ ಅಷ್ಟೇ ಅಲ್ಲದೇ, ತಾಮ್ರ ಪಟಗಳ ಮೇಲೂ ವಿಗ್ರಹಗಳ ಮೇಲೂ, ಘಂಟೆಗಳ ಮೇಲೂ ಕೆತ್ತಿರುವುದನ್ನು ಕಾಣಬಹುದು. ಇವುಗಳ ಮೇಲಿನ ಬರಹಗಳೆಲ್ಲವೂ ಶಾಸನಗಳೇ ಆದರೂ ಚಿರಿತ್ರೆಕಾರರು ಅಧ್ಯಯನದ ಅನುಕೂಲಕ್ಕಾಗಿ ಈ ಬರಹಗಳನ್ನು ದಾನಶಾಸನಗಳು, ಪ್ರಶಸ್ತಿಶಾಸನಗಳು, ವೀರಗಲ್ಲುಗಳು, ಮಾಸ್ತಿಕಲ್ಲುಗಳು, ನಿಸದಿಗಲ್ಲುಗಳು, ಯೂಪಶಾಸನಗಳು, ಕೂಟಶಾಸನಗಳೆಂದು ಹಲವಾರು ಪ್ರಕಾರಗಳಾಗಿ ವಿಭಾಗಿಸಿದ್ದಾರೆ. ಹೀಗೆ ವಿಭಾಗಿಸಲಾದ ಶಾಸನಗಳನ್ನು ಸಂಕ್ಷಿಪ್ತವಾಗಿ ವಿವರಿಸುವ ಪ್ರಯತ್ನವನ್ನು ಈ ಅಧ್ಯಾಯದಲ್ಲಿ ಮಾಡಲಾಗಿದೆ.
೩.೧ ದಾನಶಾಸನ
ವ್ಯಕ್ತಿಯ ಜೀವನ ಮೌಲ್ಯಗಳಲ್ಲಿ ದಾನವೂ ಪ್ರಮುಖವಾದುದು. ದಾನಶಾಸನಗಳು ನಮ್ಮ ನಾಡಿನ ಸಂಸ್ಕೃತಿಯ ಒಂದು ಪ್ರಧಾನವಾದ ಅಂಶವನ್ನು ಎತ್ತಿ ತೋರಿಸುತ್ತವಲ್ಲದೆ ನಾಡಿನ ಜನರು ದಾನಕ್ಕೆ ಪ್ರಪ್ರಥಮ ಸ್ಥಾನವನ್ನಿತ್ತ ಧಾರ್ಮಿಕ ಸಂಸ್ಕೃತಿಯ ಸ್ವರೂಪವನ್ನು ಕೂಡ ಪ್ರತಿಬಿಂಬಿಸುತ್ತವೆ. ಇದಕ್ಕೆ ಪುರಾವೆ ಎಂಬಂತೆ ಶಾಸನಗಳಲ್ಲಿ ನಮಗೆ ಅತಿಹೆಚ್ಚು ಸಂಖ್ಯೆಯಲ್ಲಿ ದಾನಶಾಸನಗಳು ಕಾಣಸಿಗುತ್ತವೆ. ದೇವಾಲಯಗಳನ್ನು ಕಟ್ಟಿಸುವುದಲ್ಲದೆ, ಅನ್ನ, ಸತ್ರಾದಿ ಧರ್ಮಕಾರ್ಯಗಳಿಗಾಗಿ ವಿದ್ಯಾಭ್ಯಾಸಕ್ಕಾಗಿ ದಾನದತ್ತಿಗಳನ್ನು ಕೊಡುವುದು ಲೌಕಿಕ ಸಂಪತ್ತಿನ ಗಳಿಕೆಯ ಸಾರ್ಥಕ್ಯ ಎಂದು ಅಲೌಕಿಕದ ಸ್ವರ್ಗಸುಖವೆಂದು ಜನ ಭಾವಿಸಿದ್ದರು (ಜನರಲ್ಲಿ ಈಗಲೂ ಈ ಭಾವನೆ ಇರುವುದನ್ನು ಕಾಣಬಹುದು). ಈ ಭಾವನೆ ಕೇವಲ ರಾಜಾಧಿರಾಜರಿಗಷ್ಟೇ ಅಲ್ಲ ಜನಸಾಮಾನ್ಯರಲ್ಲಿಯೂ ಇದು ಸಹಜಗುಣವಾಗಿ ಪರಿಣಮಿಸಿತ್ತು ಎಂಬುದಕ್ಕೆ ನೂರಕ್ಕೆ ೯೫ರಷ್ಟು ದೊರೆತಿರುವ ಶಾಸನಗಳೇ ಸಾಕ್ಷಿ.
ಇವು ಮುಖ್ಯವಾಗಿ ಔದಾರ್ಯದ ಪ್ರದರ್ಶನಕ್ಕಾಗಿ ಹಾಕಿಸಲ್ಪಟ್ಟ ಶಾಸನಗಳು. ಒಬ್ಬ ವ್ಯಕ್ತಿಯ ತನ್ನ ವಿಶ್ವಾಸವನ್ನೋ, ಗೌರವವನ್ನೋ, ಮನವನ್ನೋ ಗೆದ್ದ ವ್ಯಕ್ತಿಗೋ, ಸಂಸ್ಥೆಗೋ ಧನರೂಪದಲ್ಲಿಯೇ ಆಗಲಿ ಅಥವಾ ಭೂಮಿಯ ರೂಪದಲ್ಲಿಯೇ ಆಗಲಿ ದಾನ ಮಾಡಲು ಬಯಸುತ್ತಾನೆ. ಬಲಗೈಲಿ ಕೊಟ್ಟದ್ದು ಎಡಗೈಗೆ ತಿಳಿಯಬಾರದೆಂಬುದು ಅತಿ ಉದಾತ್ತವಾದ ದೃಷ್ಟಿಯಾದರೂ, ಕೊಟ್ಟ ದಾನವು ಆಚಂದ್ರಾರ್ಕವಾಗಿ ಉಳಿಯಬೇಕೆಂಬ ಆಸೆಯ ದೃಷ್ಟಿಯಿಂದ ಶಾಸನವನ್ನು ಹಾಕಿಸುತ್ತಾನೆ. ಈ ಹಿನ್ನೆಲೆಯಲ್ಲಿ ದಾನ ಗುಣದ ಜೊತೆಗೆ ಕೀರ್ತಿಯನ್ನು ಪಡೆಯಬೇಕೆಂದು ಉದ್ದೇಶವೂ ಆ ವ್ಯಕ್ತಿಗೆ ಇಲ್ಲದಿಲ್ಲ.
ಹತ್ತನೆಯ ಶತಮಾನದಿಂದ ಈಚೆಗೆ ದಾನಶಾಸನದ ಪ್ರಾರಂಭದ ಬೆಳವಣಿಗೆ ಮತ್ತು ಮುಕ್ತಾಯಗಳಲ್ಲಿ ಒಂದು ವ್ಯವಸ್ಥಿತ ಕ್ರಮ ಗೋಚರವಾಗುತ್ತದೆ. ದಾನವನ್ನು ನೀಡುವವನು ಚಕ್ರವರ್ತಿಯಾಗಿರದೆ ಬೇರೆಯವರಾಗಿದ್ದರೆ ಆ ವ್ಯಕ್ತಿಯ ಮತ್ತು ಅವನ ವಂಶದ ವರ್ಣನೆ ಬರುತ್ತದೆ. ನಂತರ ಶಾಸನದ ಕಾಲವನ್ನು ಶಕೆ, ವರುಷ, ತಿಂಗಳು, ದಿನಗಳನ್ನು ಹೇಳುವಂತೆ ನಿಖರವಾದ ರೀತಿಯಲ್ಲಿ ಕೊಡಲಾಗಿರುತ್ತದೆ. ಅನಂತರ ಕೊಡಬೇಕಾದ ದಾನವನ್ನು ನಿರ್ದೇಶಿಸುವ ಭಾಗ ಬರುತ್ತದೆ. ಕೊಡುವ ದಾನ ಜಮೀನಾಗಿದ್ದರೆ ಅದರ ಗಡಿಗಳನ್ನು ಅದರ ಸೀಮೆಗಳನ್ನು, ಸುಂಕದ ಹಣವಾದರೆ ಅದರ ವಿವರಗಳನ್ನು ಕೊಡಲಾಗಿರುತ್ತದೆ. ಹೀಗೆ ದಾನ ಶಾಸನಗಳಲ್ಲಿ ದಾನದ ಹಲವಾರು ಬಗೆಗಳನ್ನು ಕಾಣಬಹುದು. ದಾನವನ್ನು ಕೊಡುವುದು ಯಾರಿಗೆ? ದೇವಾಲಯಕ್ಕೋ, ಸಂಸ್ಥೆಗೋ, ಮಠಕ್ಕೋ ಅಥವಾ ವ್ಯಕ್ತಿಗೋ ಹಾಗೂ ದಾನವನ್ನು ಯಾವ ಕಾರಣಕ್ಕಾಗಿ ಕೊಡಲಾಗಿದೆ? ಪೂಜಾದಿ ಕಾರ್ಯಗಳಿಗೋ ಅನ್ನಸಂತರ್ಪಣೆಗೋ ಅಥವಾ ವಿದ್ಯಾದಾನಕ್ಕೋ ಎಂಬ ಅಂಶಗಳ ವಿವರಣೆ ಬರುತ್ತದೆ. ಕೊಡವ ದಾನ ಯಾವುದೇ ಆಗಿರಲಿ, ಯಾವುದಕ್ಕೇ ಆಗಿರಲಿ ಅಷ್ಟಭೋಗ ತೇಜಸ್ವಾಮ್ಯದಿಂದ ಅನುಭವಿಸಬೇಕೆಂಬ ಹೇಳಿಕೆಯೂ ಇದೆ. ಕೊಡವ ದಾನವನ್ನು ಕಾಲಂಕರ್ಚಿ ವಿನಯದಿಂದ ಗೌರವಪೂರ್ವಕವಾಗಿ ಕೊಡುತ್ತಿದ್ದರು ಎಂಬ ವಿಷಯವೂ ಕೂಡ ಶಾಸನಗಳಿಂದಲೇ ತಿಳಿದುಬರುತ್ತದೆ.
ದಾನಶಾಸನಗಳನ್ನು ಅಧ್ಯಯನದ ಅನುಕೂಲಕ್ಕಾಗಿ ಮೂರು ರೀತಿಯಾಗಿ ವಿಭಜಿಬಹುದು.
೧. ಬಸದಿ, ಮಠ, ದೇವಾಲಯಗಳಿಗೆ ನೀಡಿದ ದಾನಶಾಸನ
೨. ವಿದ್ಯಾ ಕೆಂದ್ರಗಳಿಗೆ ನೀಡಿದ ದಾನಶಾಸನ
೩. ಪಂಡಿತ, ಗಣ್ಯವ್ಯಕ್ತಿಗಳಿಗೆ ನೀಡಿದ ದಾನಶಾಸನ
೧. ಬಸದಿ, ಮಠ, ದೇವಾಲಯಗಳಿಗೆ ನೀಡಿದ ದಾನಶಾಸನ
ಪ್ರಾಚೀನ ಕಾಲದಲ್ಲಿ ಬಸದಿ, ಮಠ, ದೇವಾಲಯಗಳು ಧರ್ಮ ಸಂಸ್ಕೃತಿಯ ಕೇಂದ್ರಗಳಾಗಿದ್ದಂತೆ, ಶಿಕ್ಷಣ ಕೇಂದ್ರಗಳೂ ಆಗಿದ್ದವು. ಹೀಗಾಗಿ ಸಮಾಜದಲ್ಲಿ ಜೀವಿಸುವ ಪ್ರತಿಯೊಬ್ಬರು (ಉಳ್ಳವರು) ಅವುಗಳಿಗೆ ದಾನ ದತ್ತಿಗಳನ್ನು ನೀಡುವ ಮೂಲಕವು ಏಳಿಗೆಗೆ ಕಾರಣವಾಗಿರುತ್ತಿದ್ದರು. ಉದಾಹರಣೆಗೆ ಬಳ್ಳಾರಿ ಜಿಲ್ಲೆಯ ಹೊಸಪೇಟೆ ತಾಲೂಕು ಹಂಪಿಯಲ್ಲಿ ಕೃಷ್ಣಸ್ವಾಮಿ ದೇವಸ್ಥಾನದ ಪೂರ್ವಕ್ಕಿರುವ ಶಾಸನ. ವಿಜಯನಗರದ ಅರಸ ಪ್ರೌಢಪ್ರತಾದೇವರಾಯ ಕ್ರಿ.ಶ. ೧೪೧೧ರಂದು ಈ ಶಾಸನವನ್ನು ಹಾಕಿಸಿದ್ದಾನೆ. ಇದನ್ನು ರಚಿಸಿದ ಕವಿ ಮಧುರ. ಈ ಕೆಳಗಿನ ಶ್ಲೋಕದ ಮೂಲಕ ಶಾಸನ ಹಾಕಿಸಿದ್ದಾನೆ.
“ನಮಸ್ತುಂಗಶಿರಶ್ಚುಂಬಿಚಂದ್ರಚಾಮರಚಾರವೆ ||
ತ್ರೈಲೋಕ್ಯ ನಗರಾರಂಭಮೂಲಸ್ತಂಭಾಯಶಂಭವೇ ||”
ಎಂದು ಪ್ರಾರಂಭವಾಗುವ ಈ ಶಾಸನವು ೧೩೪ ಸಾಲುಗಳನ್ನೊಳಗೊಂಡಿದೆ. ವಿಜಯನಗರದ ಪ್ರೌಢಪ್ರತಾಪದೇವರಾಯನ ಮಂತ್ರಿ ಲಕ್ಷ್ಮೀಧರನು ಮಾಲ್ಯವಂತ ಪರ್ವತದಲ್ಲಿ ಮಹಾಗಣಪತಿಯನ್ನು ಪ್ರತಿಷ್ಠೆ ಮಾಡಿಸಿ ಆ ದೇವಸ್ಥಾನಕ್ಕೆ ದತ್ತಿಗಳನ್ನು ಬಿಟ್ಟಿರುವ ಸಂಗತಿಯನ್ನು ಹೇಳುತ್ತದೆ. ಈ ಶಾಸನವು ಕಾವ್ಯಮಯವಾಗಿದ್ದು ಇದರ ಕೆಲವು ಪದ್ಯಗಳು ಕನ್ನಡ ಸಾಹಿತ್ಯದಲ್ಲಿ ಪ್ರಸಿದ್ಧಿಯಾಗಿವೆ.
ವಿಷ್ಣುವರ್ಧನನ ಆಳ್ವಿಕೆಯನ್ನು ಉಲ್ಲೇಖಿಸುವ ಮಂಗಳೂರಿನ ಶಾಸನವು ನಾರಸಿಂಹ ಹೊಯ್ಸಳ ದೇವನು ಗೋವಿಂದ ಜೀನಾಲಯಕ್ಕೆ ಮಾಗಳಿ ಅಗ್ರಹಾರದಲ್ಲಿ ಭೂದಾನ ನೀಡಿದ ವಿಷಯವನ್ನು ನಿರೂಪಿಸುತ್ತದೆ.
ಜಂಬೂರಿನ ಮಠದಲ್ಲಿ ನಡೆಯುತ್ತಿದ್ದ ಪಾಠಶಾಲೆಯೊಂದರಲ್ಲಿ ಅಭ್ಯಾಸ ಮಾಡುತ್ತಿದ್ದ ವಿದ್ಯಾರ್ಥಿಗಳಿಗೆ ಭೂಮಿಯನ್ನು ಅನೇಕ ಕಾರಣಗಳಿಗೆ ಬಿಟ್ಟ ಸಂಗತಿಯನ್ನು ಶಿಕಾರಿಪುರ ಶಾಸನ ತಿಳಿಸುತ್ತದೆ. ಹೀಗೆ ಕರ್ನಾಟಕವನ್ನಾಳಿದ ರಾಜ ಮನೆತನಗಳೆಲ್ಲವೂ ತಮ್ಮ ನಾಡಿನ ಏಳ್ಗೆಗಾಗಿ, ತಮ್ಮ ನಾಡಿನ ಜನರ ಅಭ್ಯುದಯಕ್ಕಾಗಿ ಹಾಗೂ ತಮ್ಮ ವೈಯಕ್ತಿಕ ಪರಿಚಯಕ್ಕಾಗಿ, ಹಲವಾರು ದೇವಾಲಯಗಳ ಜೀರ್ಣೋದ್ಧಾರಕ್ಕಾಗಿ, ನೀಡಿದ ದಾನದ ನೆನಪಿಗೋಸ್ಕರ ಈ ನಾಡಿನಾದ್ಯಂತ ದಾನ ಶಾಸನಗಳನ್ನು ಹಾಕಿಸಿದ್ದಾರೆ.
೨. ವಿದ್ಯಾಕೇಂದ್ರಗಳಿಗೆ ನೀಡಿದ ದಾನಶಾಸನ
ಪ್ರಾಚೀನ ಭಾರತದ ಪ್ರಾರಂಭದ ಹಂತದಲ್ಲಿ ವಿದ್ಯಾಭ್ಯಾಸವು ಧಾರ್ಮಿಕವಾಗಿಯೇ ನಡೆಯುತ್ತಿತ್ತು. ಕ್ರಿ. ಪೂ. ೩ನೇ ಶತಮಾನದಲ್ಲಿ ಅಶೋಕನ ಬೌದ್ಧವಿಹಾರಗಳೇ ಮುಂದೆ ವಿದ್ಯಾಕೇಂದ್ರಗಳಾಗಿ ಬೆಳೆದವು. ಆಗಿನ ಕಾಲದಲ್ಲಿ ಹಿಂದೂಗಳಿಗೆ ವಿದ್ಯಾಕೇಂದ್ರಗಳೆಂದರೆ ದೇವಸ್ಥಾನಗಳೇ. ಇದರ ಜೊತೆಗೆ ಅಗ್ರಹಾರ, ಬ್ರಹ್ಮಪುರಿ, ಘಟಿಕಾಸ್ಥಾನಗಳಲ್ಲಿಯೂ ವಿದ್ಯಾಭ್ಯಾಸ ನಡೆಯುತ್ತಿತ್ತು. ಅವು ನೀಡುತ್ತಿದ್ದ ವಿದ್ಯಾಭ್ಯಾಸಕ್ಕೆ ಪ್ರತಿಯಾಗಿ ರಾಜರು, ಶ್ರೀಸಾಮಾನ್ಯರು ದಾನ ನೀಡುತ್ತಿದ್ದ ಸಂಗತಿ ಶಾಸನಗಳಿಂದ ತಿಳಿದುಬರುತ್ತದೆ. ಉದಾಹರಣೆಗೆ ಬಳ್ಳಾರಿ ಜಿಲ್ಲೆಯ ಕೋಗಳಿ ಶಾಸನ ಚಾಲುಕ್ಯ ಒಂದನೆಯ ಸೋಮೇಶ್ವರನ ಆಳ್ವೆಯ ಕಾಲದಲ್ಲಿ ಜೈನ ಮಂತ್ರಿಯಾಗಿದ್ದ ಇಂದ್ರಕೀರ್ತಿ ಎಂಬುವರು ವಿದ್ಯಾರ್ಥಿಗಳ ವಿದ್ಯೆ ಮತ್ತು ಅನ್ನಸತ್ರಕ್ಕೆ ೨೪ ಮತ್ತರ ಭೂಮಿಯನ್ನು ದಾನವಾಗಿ ನೀಡಿದ ವಿಷಯವನ್ನು ಹೇಳುತ್ತದೆ.
೩. ಪಂಡಿತರು/ಗಣ್ಯ ವ್ಯಕ್ತಿಗಳಿಗೆ ನೀಡಿದ ದಾನಶಾಸನ
ಪಂಡಿತರು/ಗಣ್ಯವ್ಯಕ್ತಿಗಳಿಗೆ ಗೌರವಪೂರ್ವಕವಾಗಿ ದಾನ ದತ್ತಿಗಳನ್ನು ನೀಡಿರುವ ಉದಾಹರಣೆಗಳು ಶಾಸನಗಳಲ್ಲಿ ದೊರೆಯುತ್ತವೆ ಉದಾಹರಣೆಗೆ ಜಿನವಲ್ಲಭನ ಗಂಗಾಧರಂ ಶಾಸನ. ಇದರ ಕಾಲ ಕ್ರಿ. ಶ. ಸುಮಾರು ೬೫೦. “ಓಂ ನಮಃ ಸಿದ್ದೇಭ್ಯಃ” ಎಂದು ಪ್ರಾರಂಭವಾಗುವ ಈ ಶಾಸನವು ೧೧ ಸಾಲುಗಳಿಂದ ಕೂಡಿದ್ದು, ಜಿನವಲ್ಲಭ ಜೈನಧರ್ಮದ ಅಭ್ಯುದಯಕ್ಕಾಗಿ ಮಾಡಿದ ಕಾರ್ಯಗಳನ್ನು ಆತನ ವಂಶಾವಳಿಯನ್ನು ವಿವರಿಸುವುದಲ್ಲದೆ, ಪಂಪನು ರಚಿಸಿದ ‘ವಿಕ್ರಮಾರ್ಜುನ ವಿಜಯ’ ಗ್ರಂಥವನ್ನು ಮೆಚ್ಚಿ ಆತನ ಪೋಷಕನಾಗಿದ್ದ ಚಾಲುಕ್ಯರ ಎರಡನೆಯ ಅರಿಕೇಸರಿಯು ಧರ್ಮಪುರವೆಂಬ ಆಗ್ರಹಾರವನ್ನು ಕವಿಗೆ ದತ್ತಿಯಾಗಿ ಬಿಟ್ಟ ವಿಷಯವನ್ನು ಜನ ಸಾಮಾನ್ಯರಿಗೆ ಶಾಸನ ರೂಪದಲ್ಲಿ ಸಾರಿ ಹೇಳುವ ಉದ್ದೇಶವನ್ನು ಹೊಂದಿದೆ.
೩.೨. ಪ್ರಶಸ್ತಿ ಶಾಸನಗಳು
ಪ್ರಶಸ್ತಿ ಶಾಸನಗಳು ರಾಜನ ದಿಗ್ವಿಜಯವನ್ನು ಹೇಳುವಂತಹವು. ಇವುಗಳಲ್ಲಿ ಎರಡು ವಿಧ. ೧. ರಾಜನ ದಿಗ್ವಿಜಯವನ್ನು ಕೀರ್ತಿಸುವಂತಹವು. ೨. ರಾಜನೊಬ್ಬ ದೇವಾಲಯ ಕಟ್ಟಿಸಿದ್ದನೋ ತಟಾಕವೊಂದನ್ನು ನಿರ್ಮಿಸಿದ್ದನೋ ಹೇಳಲು ಹೋಗಿ ಅದನ್ನು ಗೌಣ ಮಾಡಿ ರಾಜನ ದಿಗ್ವಿಜಯಗಳನ್ನು ಕೀರ್ತಿಸುವಂತಹವು. ಇದಕ್ಕೆ ಅಲಹಾಬಾದ್ ಸ್ತಂಭಶಾಸನ, ಕಾಕುತ್ಸವರ್ಮನ ತಾಳಗುಂದ ಶಾಸನ, ರವಿಕೀರ್ತಿಯ ಐಹೊಳೆ ಶಾಸನ, ವಿಷ್ಣುವರ್ಧನನ ಬೇಲೂರಿನ ಶಾಸನ ಮೊದಲಾದವು ಉದಾಹರಣೆಯಾಗಿ ಸಿಗುತ್ತವೆ. ಸಾಮಾನ್ಯವಾಗಿ ಪ್ರಶಸ್ತಿ ಶಾಸನಗಳನ್ನು ಬಹು ಪ್ರಸಿದ್ಧರಾದ ಕವಿಗಳು ರಚಿಸುತ್ತಿದ್ದರಿಂದ ಪ್ರೌಢಕಾವ್ಯಗಳಲ್ಲಿ ಕಂಡುಬರುವ ಶ್ಲೇಷ, ಅಲಂಕಾರ ಅಲ್ಲಿನ ಪದ್ಯ ಜಾತಿಗಳು ಮೊದಲಾದವು ಕಂಡುಬರುತ್ತವೆ. ಪ್ರಶಸ್ತಿ ಶಾಸನಗಳು ನಾಡಿನ ರಾಜಕೀಯ ಇತಿಹಾಸವನ್ನು ಪುನಾರಚಿಸಲು ಬಹುವಾಗಿ ನೆರವಿಗೆ ಬರುತ್ತವಾದರೂ ಈ ಶಾಸನಗಳನ್ನು ದಿಗ್ವಿಜಯಗಳನ್ನು ಹೇಳಲು ರಚಿಸಿದಂತೆ ಕಂಡುಬರುತ್ತದೆ. ಆಯಾ ರಾಜನ ಆಶ್ರಿತರಾಗಿದ್ದರಿಂದ ಉತ್ಪ್ರೇಕ್ಷೆ ಸಹಜವಾಗಿಯೇ ಇರುತ್ತದೆ ಎಂಬುದು ಗಮನಾರ್ಹ ಸಂಗತಿ.
ಉದಾಹರಣೆಗೆ (ಕ್ರಿ. ಶ. ೩೪೫-೬೦) ಚಿತ್ರದುರ್ಗದ ಬಳಿಯ ಚಂದ್ರವಳ್ಳಿ ಎಂಬಲ್ಲಿ ಶಾಸನ ಒಂದು ದೊರೆತಿದೆ. ಇದನ್ನು ಕದಂಬರ ಅರಸ ಮಯೂರವರ್ಮನುಹೊರಡಿಸಿದ್ದನು. ಬ್ರಾಹ್ಮೀಲಿಪಿ, ಸಂಸ್ಕೃತ ಭಾಷೆಯಲ್ಲಿರುವ ಶಾಸನ ಪದ್ಯ ಈ ರೀತಿ ಇದೆ.
“ಕದಂಬಮ್ ಮಯೂರವರ್ಮನಾ
ತಟಾಕಮ್ ಧೃದಮ್ ಕೃತ್ಯಮ್ ಅಭಿರೂಪಮ್
ವಾನಸಕಮ್ ಶಾಪವಿತ್ವ ಕುಪಣಚಮ”
ಕದಂಬರ ಮಯೂರವರ್ಮನು ಇಲ್ಲಿಯ ಕೆರೆಯನ್ನು ದುರಸ್ತಿ ಮಾಡಿಸಿ ಅಲ್ಲಿನ ವನವನ್ನು ಸುಂದರಗೊಳಿಸಿದನು ಎಂಬುದಾಗಿ ತಿಳಿದುಬರುತ್ತದೆ.
ಅ. ಬಾದಾಮಿ ಶಾಸನ
ಬಿಜಾಪುರ ಜಿಲ್ಲೆಯ ಬಾದಾಮಿಯಲ್ಲಿ ಕನ್ನಡದ ಪ್ರಮುಖ ಶಾಸನವೊಂದು ದೊರೆತಿದ್ದು ಇದರ ಕಾ ಕ್ರಿ. ಶ. ಸುಮಾರು ೭ ನೇ ಶತಮಾನ. ಕಲಿಯುಗ ವಿಪರೀತನೆಂಬ ಅಗ್ಗಳಿಕೆಗೆ ಪಾತ್ರನಾದ ಕಪ್ಪೆ ಅರಭಟ್ಟನ ಶೌರ್ಯಪರಾಕ್ರಮಗಳ ಉಲ್ಲೇಖ ಈ ಶಾಸನದಲ್ಲಿದೆ.
ಸಾಧುಗೆ ಸಾಧು, ಮಾಧುರ್ಯನ್ಗೆ ಮಾಧುರ್ಯನ್
ಬಾದಿಪ್ಪ ಕಲಿಗೆ ಕಲಿಯುಗ ವಿಪರೀತನ್
ಮಾಧವನೀತನ್ ಪೆರನಲ್ಲ
ಕಲಿಯುಗ ವಿಪರೀತನು ಸಾಧುಗಳಿಗೆ ಸಾಧುವಾಗಿಯೇ ಇರುವನು, ತನ್ನ ವಿಷಯದಲ್ಲಿ ಯಾರು ಸ್ನೇಹದಿಂದಿರುವರೋ ಅವರಿಗೆ ಅವನೂ ಸ್ನೇಹಿತನು. ತನ್ನನ್ನು ಬಾಧಿಸುವ ಕಲಿಗೆ ತನ್ನ ವಿಪರೀತವಾದ ಕಲಿತನವನ್ನು ತೋರಿಸದೆ ಬಿಡನು. ಕಟ್ಟಿ ಹಾಕಿದ ಸಿಂಹವನ್ನು ಇದರಿಂದ ಏನು ಕೆಡಕು ಎಂಬ ಧೋರಣೆಯಿಂದ ಬಿಟ್ಟವರು ಹೇಗೆ ತಾವೇ ಕೆಡುವರೋ, ಸಾವನ್ನೇ ಪಡೆಯುತ್ತಾರೋ ಹಾಗೆ ಅರಭಟ್ಟನೊಡನೆ ವೈರ ಕಟ್ಟಿಕೊಂಡವರು ಕೆಡುವರು ಅಥವಾ ಸಾಯುವರು ಎಂಬುದಾಗಿದೆ.
೩.೩ ವೀರಗಲ್ಲುಗಳು
ಯುದ್ಧದಲ್ಲಿ ಹೋರಾಡಿ ಮಡಿದ ವೀರರ ಸ್ಮರಣಾರ್ಥವಾಗಿ ನಿಲ್ಲಿಸುವ ಕಲ್ಲುಗಳೇ ವೀರಗಲ್ಲುಗಳು. ಇವುಗಳಲ್ಲಿ ತುಱುಗೋಳ್, ಪೆಣ್ಬುಯ್ಯಲ್, ಎಱವೆಸ, ನೆಂಟರೆಡರು ಊರಱುವು ಎಂಬ ಹಲವು ಪ್ರಸಂಗಗಳಿಗೆ ಸಂಬಂಧಪಟ್ಟ ವೀರಗಲ್ಲುಗಳು ದೊರೆಯುತ್ತವಾದರೂ ರಾಜಕಾರ್ಯಗಳಿಗಾಗಿ ಹೋರಾಡಿದ ವೀರಗಲ್ಲುಗಳು ಕಡ್ಡಾಯವಾಗಿದ್ದವು ಎಂಬುದು ಗಮನಾರ್ಹ.
೩.೪. ತುಱುಗೋಳ್
ಪ್ರಾಚೀನ ಭಾರತೀಯರಿಗೆ ಗೋವು ಪೂಜ್ಯನೀಯವಾಗಿದುದ್ದಲ್ಲದೆ ವಿನಿಮಯದ ವಸ್ತುಗಳಲ್ಲೊಂದಾಗಿದ್ದು ಸುವರ್ಣಕ್ಕೆ ಸಮಾನವಾಗಿತ್ತು. ಆದುದರಿಂದಲೇ ಗೋವನ್ನು ಸಂಪತ್ತೆಂದು ಪರಿಗಣಿಸಲಾಗುತ್ತಿತ್ತು. ಗೋವಿಗಿದ್ದ ಪೂಜ್ಯತೆ ಕಡಿಮೆಯಾದಂತೆ ಅವುಗಳನ್ನು ಸೆರೆಹಿಡಿದು ಯುದ್ಧ ಸಾರಿದ ಸಂಕೇತವಾಗಿ ಬಳಸಲಾಗುತ್ತಿತ್ತು. ಈ ರೀತಿ ಸೆರೆ ಸಿಕ್ಕ ಗೋವುಗಳನ್ನು ಸಂರಕ್ಷಿಸಲು ಹೋಗಿ ಹೋರಾಡಿ ಮಡಿದ ವೀರರಿಗೆ ಸಂಬಂಧಿಸಿದ ವೀರಗಲ್ಲುಗಳೇ ತುಱುಗೋಳ್‌ಗಳು. ಉದಾಹರಣೆಗೆ ಕ್ರಿ.ಶ. ೧೦೫೮ರ ಮೂಡಿಗೆರೆಯ ವೀರಗಲ್ಲು, ಮೂಡಿಗೆರೆಯನ್ನು ಆಕ್ರಮಿಸಿ ತುಱುಗಳನ್ನು ಹಿಡಿದು ಹೆಣ್ಣು ಮಕ್ಕಳ ಮಾನಹರಣ ಮಾಡುತ್ತಿದ್ದಾರೆಂದು ಹುಯ್ಯಲಿಡುತ್ತಿದ್ದುದನ್ನು ಕೇಳಿದ ಮಾಚಗಾವುಣ್ಡ ಎಂಬುವನು ಸ್ವಲ್ಪವೂ ತಡಮಾಡದೆ ಅಲ್ಲಿಗೆ ಹೋಗಿ “ಜಿತೇನ ಲಭ್ಯತೇ ಲಕ್ಷ್ಮೀ, ಮೃತೇನಾಪಿ ಸುರಾಂಗನಾ ಕ್ಷಣವಿದ್ವಂಸಿನಿ ಕಾಯೇ ಕಂಚಿತಾ ಮರಣೇರಮೇ ಯಂಬಾ ಶ್ಲೋಕಮನಾತ್ಮಗತಂ ಬಗೆದು ಸಂಗ್ರಾಮಯಂ ಪರಿಚ್ಛೇದಿಯಾಗಿ ಮಾರ್ಬಲದಾಳಂ ಮೂದಲಿಪಿ” ಶತ್ರು ಪಕ್ಷದವರನ್ನು ಸದೆಬಡಿದು ತುಱುಗಳನ್ನು ಹಿಂದಿರುಗಿಸಿದ ವಿಷಯವನ್ನು ತಿಳಿಸುತ್ತದೆ. ಹಾಗೆಯೇ ಗೋಗ್ರಹಣ ಯದ್ಧವನ್ನು ಎದುರಿಸಿ ವೀರಸ್ವರ್ಗವೇರಿದ ಏಕೈಕ ಸ್ತ್ರೀ ‘ಲಕ್ಷ್ಮಮ್ಮ ಗಾವುಂಡಿ’ ಎಂದು ವಿದ್ವಾಂಸರು ಅಭಿಪ್ರಾಯಿಸಿದ್ದಾರೆ.
ಆ. ಪೆಣ್ಬುಯ್ಯಲ್
ಪೆಣ್ಬುಯ್ಯಲ್ ಎಂದರೆ ಹೆಣ್ಣಿನ ಆರ್ತಧ್ವನಿ. ನೆರೆರಾಜ್ಯದ ದಾಳಿಕೋರರು. ಕದನಕ್ಕೆ ಬಂದು ಹೆಣ್ಣುಮಕ್ಕಳ ಮಾನಭಂಗಕ್ಕೆ ತೊಡಗುತ್ತಿದ್ದರಲ್ಲದೆ ಸೀರೆ ಸೆಳೆಯುವ ಮೂಲಕ ಯುದ್ಧವನ್ನು ಸಾರುತ್ತಿದ್ದರು. ಇಂತಹ ಪ್ರಸಂಗಗಳಲ್ಲಿ ವೀರನಾದವನು ಸ್ತ್ರೀಯರ ಮಾನರಕ್ಷಣೆಗಾಗಿ ಹೋರಾಡುತ್ತಿದ್ದನು. ಏರಿಬಂದ ವೈರಿಗಳು ಹೆಂಡಿರ ಮಾನಹರಣಕ್ಕೆ ಪ್ರಯತ್ನಿಸುತ್ತಿದ್ದುದನ್ನು ವೀರಗಲ್ಲು “ಪೆಂಡಿರ ಉಡೆಯರ್ಚುವಲ್ಲಿ” ಎಂದು ಸೊಗಸಾದ ಶಬ್ದದಿಂದ ಸೂಚಿಸುತ್ತದೆ. ಈ ರೀತಿಯ ಶಾಸನಗಳು ಅಬ್ಬಲೂರಿನಲ್ಲಿ ಕಾಣಸಿಗುತ್ತವೆ.
ಇ. ಎಱವೆಸ
ಎಱವೆಸ ಎಂದರೆ ಒಡೆಯನ ಅಪ್ಪಣೆ ಎಂದರ್ಥ. ಆತನ ಉಪ್ಪಿನ ಋಣಕ್ಕಾಗಿ ಹೋರಾಡುವುದು ಇಲ್ಲಿಯ ಮುಖ್ಯ ಧ್ಯೇಯವಾಗಿದೆ. ಎಱವೆಸ ಯುದ್ಧವಾಗಿದ್ದು ತರಬೇತು ಪಡೆದು ಸೈನ್ಯ ನಿರ್ವಹಿಸುವ ಈ ಸಂಘರ್ಷಣೆ ರಾಜ್ಯದ ಹಣೆಬರಹವನ್ನು ನಿರ್ಧರಿಸುತ್ತಿತ್ತು. ಇಂತಹ ಯುದ್ಧಗಳಲ್ಲಿ ಹೋರಾಡಿ ಮಡಿದವರ ನೆನಪಿಗೆ ನೆಟ್ಟ ವೀರಗಲ್ಲುಗಳೇ ‘ಎಱವೆಸ’ ಗಳು ಇದಕ್ಕೆ ಮಾವಳಿಯ ಶಾಸನ ಉತ್ತಮ ಉದಾಹರಣೆಯಾಗಿದೆ.
ಈ. ನೆಂಟರೆಡರು
ಸಂಬಂಧಿಕರಿಗೆ ಸ್ನೇಹಿತರಿಗೆ ಸಂಭವಿಸಿದ ಆಪತ್ಕಾಲದಲ್ಲಿ ನೆರವಾಗುವುದು ಕೂಡ ಜೀವನ ಮೌಲ್ಯಗಳಲ್ಲೊಂದು. ಇಂತಹ ಕೆಲವು ಘಟನೆಗಳೂ ಕೂಡ ಶಾಸನಗಳಲ್ಲಿ ಉಲ್ಲೇಖಿತಗೊಂಡಿದೆ. ಉದಾಹರಣೆಗೆ ದೇವಗಾವುಂಡ ಮಲ್ಲಗಾವುಂಡರ ವೀರಮರಣವನ್ನು ಕೇಳಿ ಸೈರಿಸದೆ ತಮ್ಮನಾದ ಬೊಪ್ಪಗಾವುಂಡ ‘ನಿಮ್ಮಾದುದನಪ್ಪೆಂ’ ಎಂದು ವೈರಿಗಳನ್ನೆದುರಿಸಿ ಜಯಶಾಲಿಯಾಗಿ ಅಣ್ಣ ತಮ್ಮಂದಿರಿಗೆ ವೀರಗಲ್ಲು ನಿಲ್ಲಿಸಿದ ವಿಷಯ ಕೊರಕೋಡು ಶಾಸನದಲ್ಲಿ ಬರುತ್ತದೆ.
ಉ. ಊರಱುವು
ಪ್ರಾಚೀನ ಕಾಲದಲ್ಲಿ ಕಳ್ಳರು ಗೋವುಗಳನ್ನು ಕದ್ದು ಹೆಣ್ಣು ಮಕ್ಕಳ ಮಾನಭಂಗ ಮಾಡಿ ಗ್ರಾಮಗಳನ್ನು ನಾಶಪಡಿಸುತ್ತಿದ್ದರು. ಇದೇ ಊರಱುವು ಅಥವಾ ಊರಿನ ನಾಶ ನೆರೆಹಳ್ಳಿಯ ದಾಳಿಕಾರರು ಆಗಾಗ ಊರು ಕೆಟ್ಟು ಸೂರೆಯಾಡುವಾಗ ಆರಿಗಾದರೂ ಇಲ್ಲ ಎಂಬಂತೆ ಊರುಗಳನ್ನು ಆಗಾಗ ಲೂಟಿ ಮಾಡುತ್ತಿದ್ದರು. ಇಂಥ ಸಮಯದಲ್ಲಿ ಗಟ್ಟಿಯಾಗಿ ನಿಂತು ವೈರಿಗಳನ್ನು ಎದುರಿಸಿ ಸಂರಕ್ಷಿಸಿದವರಿಗೆಂದು ಹಾಕಿಸಿದ ಶಾಸನಗಳೇ ಇವು. ಗೆಂಡ್ಲಗ್ರಾಮದ ವಿರಗಲ್ಲು, ಬಿವನ ಎಂಬುವನು ಊರನ್ನು ಮುತ್ತಿದ ಕಳ್ಳರೊಡನೆ ಕಾದಿ “ಜವನುಂಡು ಕಾರಿದಂದದಿ ಅವರಂಕೊಂದು” ಸತ್ತನೆಂದು ಹೇಳುತ್ತದೆ.
ಊ. ಇತರೆ
ವೀರಗಲ್ಲುಗಳು ಕೇವಲ ವ್ಯಕ್ತಿ, ವಸ್ತುವಿಷಯಗಳಿಗೆ ಸಂಬಂಧಿಸಿವಲ್ಲದೆ ಯುದ್ಧದಲ್ಲಿ ಸಹಾಯ ಮಾಡಿದ ಪ್ರಾಣಿಗಳಿಗೂ ಸಂಬಂಧಿಸಿವೆ. ಹಂದಿಯನ್ನು ಕೊಂದು ತಾನೂ ಸತ್ತ ಕಾಳಿ, ಪೂಣಿಗ, ಕೇಸರಿ ಹೆಸರಿನ ನಾಯಿಗಳಿಗಾಗಿ ನಿಲ್ಲಿಸಿದ ವಿರಗಲ್ಲುಗಳು ಆತಕೂರು, ಗೊಲ್ಲರಹಟ್ಟಿ, ಯಲಹಂಕ ಗ್ರಾಮಗಳಲ್ಲಿವೆ. ಹೀಗೆ ಹೋರಾಟದಲ್ಲಿ ತಮ್ಮ ಶೌರ್ಯ, ಪರಾಕ್ರಮವನ್ನು ಮೆರೆದು ಮಡಿದ ವಿಷಯವನ್ನು ವೀರಗಲ್ಲುಗಳಲ್ಲಿ ಕಾಣಬಹುದು.
೩.೫. ಮಾಸ್ತಿಕಲ್ಲು
‘ಮಾಸ್ತಿ’ ಎಂಬುದು ಮಹಾಸತಿ ಪದದ ತದ್ಬವ ರೂಪ. ಪ್ರಾಚೀನಕಾಲದ ಜನರು ತಾವು ಅನುಸರಿಸಿದ ಧರ್ಮದಲ್ಲಿ ಗಂಡ ಸತ್ತಾಗ ಅವನೊಡನೆ ಸತಿಯೂ ಚಿತೆಯೇರುವುದನ್ನು ಒಂದು ಮೌಲ್ಯವೆಂದು ಪರಿಗಣಿಸಲಾಗುತ್ತಿತ್ತು. ಈ ರೀತಿ ಚಿತೆಯೇರಿದ ಸ್ತ್ರೀಯರನ್ನು ಮಹಾಸತಿ ಎಂದು ಕರೆಯುತ್ತಿದ್ದರು. ಇದೊಂದು ಸ್ತ್ರೀ ಸಮಾಜಕ್ಕೆ ಆದರ್ಶಪ್ರಾಯವೂ, ಗೌರವಯುತವೂ ಆಗಿತ್ತು. ಸತಿ ಹೋಗುವುದರಲ್ಲಿ ಎರಡು ವಿಧ. ಗಂಡನ ಕಳೆಬರಹದೊಡನೆ ಚಿತೆಯೇರುವುದು ಒಂದು. ಇದನ್ನು ‘ಸಹಗಮನ’ ಎಂದು ಕರೆಯಲಾಗುತ್ತದೆ. ಎರಡನೆಯದು ಗಂಡ ಎಲ್ಲೋ ಸತ್ತ ಸುದ್ದಿಯನ್ನು ಕೇಳಿ ಚಿತೆಯನ್ನು ನಿರ್ಮಿಸಿ ಅದನ್ನೇರುವುದು. ಇದನ್ನು ‘ಅನುಗಮನ’ ಎಂದು ಕರೆಯಲಾಗುತ್ತದೆ. ಉದಾಹರಣೆಗೆ ೧೦೫೭ರ ಬೆಳತೂರು ಶಾಸನವು ಸವಲಷಿರಾಜನ “ಎಳೆಲೆ ತಪಱಿಯ ಕಮ್ಮಾರಿವುಯ್ದು”ಸತ್ತಿದ್ದನ್ನು ಹೇಳುತ್ತದೆ. ಹಡವಳ್ತಿ ಕನಕವ್ವೆಗೆ ವೇಳೆವಾಳಿಗಾಗಿ ಸತ್ತ ಹಟ್ಟಿಗೊರವನಾಯಕನ ಪತ್ನಿ ಬೊಮ್ಮಕ್ಕ ಸತಿ ಹೋದ ವಿಷಯ ೧೦೯೦ರ ಕೋಟೆವೂರ ಶಾಸನದಲ್ಲಿದೆ.
ಹೀಗೆ ಗಂಡ ಸತ್ತಾಗ ‘ಮಾಸ್ತಿ’ ಆದವರ ನೆನಪಿಗಾಗಿ ನಿಲ್ಲಿಸಿದ ಕಲ್ಲುಗಳೇ ಮಾಸ್ತಿಕಲ್ಲುಗಳು. ಈ ಶಾಸನಗಳಲ್ಲಿ ಹೆಂಗಸರು ತನ್ನ ಬಲಗೈಯನ್ನು ಮೇಲಕ್ಕೆತ್ತಿರುತ್ತಾಳೆ. ಅಂಗೈ ಸ್ಪಷ್ಟವಾಗಿದ್ದು, ಬೆರಳುಗಳು ಬಿಡಿಬಿಡಿಯಾಗಿರುತ್ತವೆ. ಕೆಲವು ಕಲ್ಲುಗಳಲ್ಲಿ ಸ್ತ್ರೀ ಚಿತ್ರದ ಹಿಂದೆ ‘ಜ್ವಾಲೆ’ಗಳಿರುವಂತೆ ಕೆತ್ತನೆ ಇರುತ್ತದೆ. ಸತಿಯಾದವಳನ್ನು ದೇವತೆಗೆ ಸಮಾನವೆಂದು ಪರಿಗಣಿಸಿ ಆಕೆಗೆ ಪೂಜೆ ಪುನಸ್ಕಾರಗಳು ನಡೆಯುತ್ತಿದ್ದವು (ಪ್ರಸ್ತುತ ಸಂದರ್ಭದಲ್ಲಿಯೂ ಇದನ್ನು ಕಾಣಬಹುದು). ಸಾಮಾನ್ಯವಾಗಿ ಮಾಸ್ತಿ ಕಲ್ಲುಗಳಿಗೆ ಲಿಪಿ ಇರುವುದಿಲ್ಲ, ಇದ್ದರೂ ವಿರಳ.
೩.೬. ನಿಸದಿಗಲ್ಲು
ಸಮಾಧಿ ಮರಣ ಮತ್ತು ನಿಸಿದಿ ಹೊಂದುವ ಪದ್ಧತಿ ಪ್ರಾಚೀನ ಕಾಲದಿಂದಲೂ ಬೆಳದು ಬಂದ ಸಂಪ್ರದಾಯವಾಗಿದೆ. ಜೈನ ಸನ್ಯಾಸಿಗಳು ಮತ್ತು ಗೃಹಸ್ಥರು ಸನ್ಯಾಸನ ವಿಧಿಯಿಂದ ಅಥವಾ ಸಲ್ಲೇಖನ ವ್ರತದಿಂದ ಮರಣವನ್ನಪ್ಪಿದ್ದನ್ನು ಈ ನಿಸಿದಿಗಲ್ಲುಗಳು ತಿಳಿಸುತ್ತವೆ. ನಿಸಿದಿ ಅಥವಾ ನಿಷತ್ ಎಂದರೆ ಕುಳಿತಿರುವುದು ಎಂದರ್ಥ. ಸಲ್ಲೇಖನ ವ್ರತವನ್ನು ಆಚರಿಸುವ ವ್ಯಕ್ತಿ ಗುರುವಿನ ಬಳಿ ಕುಳಿತು ಧರ್ಮಶ್ರವಣದಲ್ಲಿ ನಿರತನಾಗಿರುವ ಚಿತ್ರವನ್ನು ಈ ಶಾಸನಗಳಲ್ಲಿ ಕಾಣಬಹುದು. ಜೈನರಲ್ಲಿ ವೃದ್ಧಾಪ್ಯವನ್ನು ಹೊಂದಿದಾಗ ಸಲ್ಲೇಖನ ವ್ರತದಿಂದ ಅನ್ನ ಆಹಾರಾದಿಗಳನ್ನು ತೊರೆದು ಧರ್ಮಶ್ರವಣ ಮಾಡುತ್ತಾ ಪ್ರಾಣ ಬಿಡುತ್ತಿರುವುದಕ್ಕೆ ಉದಾಹರಣೆಯಾಗಿ ಅನೇಕ ಶಾಸನಗಳು ಶ್ರವಣ ಬೆಳ್ಗೊಳದಲ್ಲಿ ಸಿಗುತ್ತದೆ.
ಉದಾಹರಣೆಗೆ,
ಸುರಚಾಪಂಬೋಲೆ ವಿದ್ಯಲ್ಲತೆಗಳ ತೆಱವೋಲ್ಮಂಜುವೋಲ್ತೋಱುಬೇಗಂ
ಪಿರಿಗುಂ ಶ್ರೀ ರೂಪಲೀಲಾಧನ ವಿಭವಮಹಾರಾಶಿಗಳ್ನಿಲ್ಲ ವಾರ್ಗ್ಗುಂ
ಪರಮೂರ್ತಂ ಮೆಚ್ಚೆನಾನೀಧರಣಿಯಾಳಿರವಾನೆನುಡುಸನ್ನಸನಂಗೆ
ಯ್ದು ಸತ್ವನ್ನನ್ದಿಸೇನಪ್ರವರ ಮುನಿವರಸ್ದೇದೇವಲೋಕಕ್ಕೆ ಸನ್ದಾರ್
ಈ ಪದ್ಯ ಸುರಚಾಪ, ವಿದ್ಯುಲತೆ, ಮಂಜುಗಳಿಂದ ಭೂಷಿತವಾದ ಸಾಹಿತ್ಯ ವಾತಾವರಣವನ್ನು ಹೊತ್ತು ನಿಂತಿದೆ. ಇದೇ ಸಮಯದಲ್ಲಿ ಪದ್ಯಗಳಲ್ಲಿ ಕಂಡುಬರುವ “ಸೋಸ್ತಿಯ್ದಿದೊರ್ಪಿದ್ದಿಯಾನ್” “ಅವರ್ ಸ್ವರ್ಗ್ಗಾಗ್ರಮಾನೇಱುದಾರ್” “ದೇವಲೋಕಕ್ಕೆ ಸನ್ದಾರ್” ಎಂಬಲ್ಲಿಯ ಕ್ರಿಯಾಪದದ ದೀರ್ಘೀಕರನಗಳು ವೃತ್ತಿಯಾ ಸ್ವರ್ಗಕ್ಕೆ ಏರಿಹೋದುದನ್ನು ದೃಶ್ಯವತ್ತಾಗಿ ಚಿತ್ರಿಸುತ್ತದೆ. ಒಟ್ಟಿನಲ್ಲಿ ನಿಸಿದಿಗಲ್ಲುಗಳು ಜೈನಧರ್ಮದ ತತ್ವ ಮತ್ತು ಆಚರಣೆಗಳನ್ನು ತಿಳಿಸುವಂತಹುಗಳಾಗಿವೆ.
೩.೭. ಯೂಪಶಾಸನ
ಯಾಗದ ಸಂದರ್ಭದಲ್ಲಿ ಬಲಿ ಕೊಡಲಿರುವ ಪಶುಗಳನ್ನು ಕಟ್ಟಿಹಾಕಲೆಂದು ನೆಟ್ಟಿರುವ ಕಂಬಗಳೇ ಯೂಪಸ್ತಂಭ ಅಥವಾ ಶಾಸನಗಳು. ಇಷ್ಟಾರ್ತ ಸಿದ್ಧಿಗಾಗಿ ಯಾಗಗಳನ್ನು ಮಾಡುವಾಗ ಪಶುಗಳನ್ನು ಬಲಿ ಕೊಡುತ್ತಿದ್ದರೆಂಬ ಸಂಗತಿ ಪ್ರಾಚೀನ ಭಾರತದ ಇತಿಹಾಸದಿಂದ ತಿಳಿದುಬರುತ್ತದೆ. ಸೊಮಯಾಗಗಳಲ್ಲಿ ಪಶುಬಲಿಯು ಒಂದು ಅಂಗವಾಗಿದ್ದರೆ, ಪ್ರಾಣಿಗಳನ್ನು ಬಲಿ ಕೊಡುವುದೇ ಪ್ರಮುಖವಾಗಿರುವ ಯಾಗವನ್ನು ‘ನಿಗೂಢ ಪಶುಬಂಧ’ವೆಂದು ಕರೆಯಲಾಗುತ್ತಿತ್ತು. ಯೂಪವು ಪತಾಶ, ಖದಿರ, ಬಿಲ್ವ ಮುಂತಾದ ವೃಕ್ಷಗಳಿಂದ ಮಾಡಿದ್ದಾಗಿರಬೇಕೆಂಬುದಲ್ಲದೆ ಅದರ ಎತ್ತರ ಇತ್ಯಾದಿ ನಿಯಮಗಳು ಹೀಗೆಯೇ ಇರಬೇಕೆಂಬುದನ್ನು ಅನೇಕ ಶಾಸನಗಳು ತಿಳಿಸುತ್ತವೆ. ಪಂಪಭಾರತದಲ್ಲಿ ಚಿನ್ನದ ಯೂಪಸ್ತಂಭದ ಉಲ್ಲೇಖವಿದೆ. ‘ವಿವೇಕ ಚಿಂತಾಮಣಿಯಲ್ಲಿ’ ಯಜ್ಞ ಪ್ರಕ್ರಿಯೆಯನ್ನು ವರ್ಣಿಸುವಾಗ ಯೂಪಸ್ತಂಭದ ಹೆಸರು ಬಂದಿದೆ. ಹೀಗೆ ಯೂಪಸ್ತಂಭಗಳು ಮರದಿಂದಲೂ ಶಿಲೆಯಿಂದಲೂ ಮಾಡಿರುವುದು ಕಾಣಸಿಗುತ್ತವೆ ಎಂಬುದು ಗಮನಾರ್ಹ. ಉದಾಹರಣೆಗೆ
ಇಷ್ಟಕಾಚಯನದಿಂ ರಾಜಿಸಿತು ಬಳಸಿ ಪರಿ
ಶಿಷ್ಟದಿಂದೊಪ್ಪದುವು ಪಲವು ವೇದಿಗಳೆಸೆದು
ವಷ್ಟಕುಂಡದ ರಚನೆ ಪಾಲಾಶಮೇಳು ಖಾದಿರಮಾರು ಬಿಲ್ವಮೈದು
ಒಟ್ಟಿನಲ್ಲಿ ಪಶುಗಳನ್ನು ಬಲಿ ಕೊಡುವುದರ ಮೂಲಕ ಯಾಗಗಳನ್ನು ಆರಂಭಿಸುತ್ತಿದ್ದರಿಂದ ಆ ಸಂದರ್ಭದಲ್ಲಿ ಹೆಚ್ಚಿನ ರೀತಿಯಲ್ಲಿ ಸ್ತಂಭಗಳು ಕಂಡುಬರುತ್ತವೆ.
೩.೮. ಕೂಟಶಾಸನ
ಒಬ್ಬ ರಾಜ ನಾಡಿನ ಏಳ್ಗೆಗೆ ಹಾಕಿಸಿದ ಶಾಸನಗಳಿಗೆ ವಿರುದ್ಧವಾಗಿ ಸ್ವಹಿತಾಸಕ್ತಿಗೆ ಹಾಕಿಸಿದ ಶಾಸನಗಳನ್ನು ಕೂಟಶಾಸನ ಎಂದು ಹೇಳಬಹುದು. ಕೂಟಶಾಸನದಲ್ಲಿ ಸುಳ್ಳು ದಾಖಲೆಗಳಿರುತ್ತವೆ. ಆದುದರಿಂದಲೇ ಇವುಗಳನ್ನು ಕೃತಕ ಶಾಸನಗಳೆಂದು ಕರೆಯುತ್ತಾರೆ. ಈ ಕೃತಕತೆಯನ್ನು ತಾಮ್ರಶಾಸನಗಳಲ್ಲಿ ಹೆಚ್ಚಾಗಿ ಕಾಣುತ್ತೇವೆ. ಏಕೆಂದರೆ ತಾಮ್ರ ಶಾಸನಗಳಲ್ಲಿ ನೈಜತೆ ಇರುತ್ತಿತ್ತು. ಜನರು ದಾಖಲೆಗಳನ್ನು ಶಿಲಾಶಾಸನಗಳಲ್ಲಿ ಕಂಡರಿಸುವುದು ಕಷ್ಟವಾದ ಕಾರ್ಯವಾಗಿತ್ತು. ಒಂದು ವೇಳೆ ಅವುಗಳಲ್ಲಿ ಕಂಡರಿಸಿದರೆ ಸಾರ್ವಜನಿಕರ ಕಣ್ಣಿಗೆ ಅವು ಬೀಳವಂತೆ ಊರಿನ ದೇವಾಲಯ ಮೊದಲಾದ ಪ್ರಮುಖ ಸ್ಥಳಗಳಲ್ಲಿಡಬೇಕಾಗುತ್ತಿತ್ತು. ಕೂಟಶಾಸನಗಳನ್ನು ಬರೆಯಿಸಿದ ಕೂಡಲೇ ಅವುಗಳನ್ನು ಪ್ರದರ್ಶಿಸಿದರೆ ಅವುಗಳಲ್ಲಿ ಉಕ್ತವಾದ ಸಂಗತಿಗಳ ಬಗೆಗೆ ಜನರು ಪ್ರತಿಭಟಿಸುವ ಸಂಭವಿರುತ್ತಿತ್ತು. ಆದುದರಿಂದಲೇ ಈ ಭಯ ಜನರಲ್ಲಿ ಗಾಢವಾಗಿತ್ತು. ಹೀಗಾಗಿ ಕೂಟಶಾಸನಗಳನ್ನು ಹೆಚ್ಚಾಗಿ ತಾಮ್ರಶಾಸನಗಳಲ್ಲಿ ಕಂಡರಿಸಲಾಗುತ್ತಿತ್ತು.
ಯಾವುದೋ ವಿಶೇಷವಾದ ಗೌರವವನ್ನೋ ಆಸ್ತಿಯನ್ನೋ ಅಧಿಕಾರವನ್ನೋ ಸಾಧಿಸುವುದರ ಸಲುವಾಗಿ ಕೃತಕ ತಾಮ್ರಪಟಗಳನ್ನು ಸೃಷ್ಟಿಸಿ ಅವುಗಳನ್ನು ಅಧಿಕೃತ ದಾಖಲೆಯೆಂದು ರಾಜರ ಮುಂದೆಯೋ, ಊರಿನ ಹಿರಿಯರ ಮುಂದೆಯೋ ಹಾಜರಿಪಡಿಸಿ ಇಲ್ಲದ ಸಂಪತ್ತು, ಸವಲತ್ತುಗಳನ್ನು ಪಡೆಯುವ ಉದ್ದೇಶ ಈ ಶಾಸನಗಳಿಂದಿದ್ದಿತು.
ಹೀಗೆ ಶಾಸನಗಳು ದಾನದಂತಹ ವ್ಯಕ್ತಿಯ ಜೀವನ ಮೌಲ್ಯವನ್ನೂ, ರಾಜ ಮಹಾರಾಜರ ವಂಶಾವಳಿ, ಹುಟ್ಟು-ಬೆಳವಣಿಗೆ, ದಿಗ್ವಿಜಯಗಳು, ಸಾಮ್ರಾಜ್ಯ ವಿಸ್ತರಣೆಯಂತಹ ಮಹತ್ವದ ವಿಚಾರಗಳನ್ನು, ಯುದ್ಧದಲ್ಲಿ ಹೋರಾಡಿ ಮಡಿದ ವೀರರ ಶೌರ್ಯ ಸಾಹಸಗಳನ್ನು, ಸ್ತ್ರೀಯರ ಸ್ಥಾನ ಮಾನಗಳ ಮಾಹಿತಿಯನ್ನೊಳಗೊಂಡ ವಿಚಾರಗಳನ್ನು ತಿಳಿಸುತ್ತ ಸತ್ಯಾಸತ್ಯತೆಗಳನ್ನು ಅರಿಯುವಲ್ಲಿ ಸಹಾಯಕವಾಗಿವೆ.
ಶಾಸನಗಳ ಪ್ರಕಾರ ಮತ್ತು ಅವುಗಳ ಮಹತ್ವ: ೪. ಶಾಸನಗಳ ಮಹತ್ವ
ಭಾರತದ ಇತಿಹಾಸದ ರಚನೆಗೆ ಚಾರಿತ್ರಿಕ ಆಧಾರಗಳ ಆಭಾವ, ಅಸಮರ್ಪಕತೆ, ಅವಿಶ್ವಾಸನೀಯತೆಗಳು ಕಂಡುಬರುತ್ತವೆ. ಹಾಗೆಯೇ ಭಾರತದಲ್ಲಿ ಇತಿಹಾಸ ರಚಿಸಲು ಯಾವುದೇ ರೀತಿಯ ಆಕರಗಳು ಇಲ್ಲ ಎನ್ನುವ ಕೊರತೆ ಓರಿಯಂಟಲಿಸ್ಟರನ್ನು ಕಾಡಿದಾಗ, ಅವರಿಗೆ ದೊರೆತ ಆಕರಗಳೆಂದರೆ ಈ ಶಾಸನಗಳು. ಹಾಗಾಗಿ ಶಾಸನಗಳ ಅಧ್ಯಯನಕ್ಕೆ ಹೆಚ್ಚು ಮಹತ್ವ ಬಂದದ್ದು ಬ್ರಿಟಿಷ್ ವಸಾಹತುಶಾಹಿ ಆಡಳಿತಾವಧಿಯಲ್ಲಿ. ಅಲ್ಲಿಯವರೆಗೆ ಸಾಹಿತ್ಯಾಂಶಗಳಿಂದ ಪ್ರಾಚೀನ ಭಾರತದ ರಾಜಕೀಯ, ಸಾಮಾಜಿಕ, ಸಾಂಸ್ಕೃತಿಕ ವಿಚಾರಗಳನ್ನು ತಿಳಿಯಬಹುದಾದರೂ ಅವು ಶಾಸನಗಳಷ್ಟು ಪ್ರಾಚೀನವಾದ ಹಾಗೂ ನಿಖರವಾದ ಮಾಹಿತಿಯನ್ನು ಒದಗಿಸುವುದಿಲ್ಲ. ಇದರಿಂದಲೇ ಶಾಸನಗಳ ಮಹತ್ವ ಎಷ್ಟೆಂಬುದನ್ನು ಊಹಿಸಬಹುದು. ಈ ದೇಶದ ಪ್ರಾಚೀನ ಇತಿಹಾಸವನ್ನು ಪುನಾರಚಿಸುವಲ್ಲಿ ಲಭ್ಯವಿರುವ ಏಕೈಕ ಖಚಿತ ಆಧಾರಗಳು ಶಾಸನಗಳೆಂದರೆ ತಪ್ಪಾಗಲಾರದು. ಇದಕ್ಕೆ ಕರ್ನಾಟಕದ ಶಾಸನಗಳೂ ಹೊರತಾದುವೇನೂ ಅಲ್ಲ. ಈ ಮಾತಿಗೆ ಪುಷ್ಟಿಯಾಗಿ ಕೆಲವು ವಿದ್ವಾಂಸರ ಹೇಳಿಕೆಗಳನ್ನು ಗಮನಿಸಬಹುದು.
“ಹಿಂದೂ ಜನಾಂಗದವರಿಗೆ ಅಧಿಕೃತ ಚರಿತ್ರೆ ಇಲ್ಲದಿರುವಾಗ ಆಕಸ್ಮಿಕಗಳ ಮೂಲಕ ಆಗಾಗ ಪತ್ತೆಯಾಗುವ ಎಲ್ಲ ಅಸಲಿ ಸ್ಮಾರಕಗಳಿಗೆ ವಿಶೇಷವಾಗಿ ಶಿಲಾಶಾಸನ ಲೋಹಗಳಿಗೆ ನ್ಯಾಯವಾಗಿಯೇ ಪ್ರಾಮುಖ್ಯತೆ ಸಿಗುತ್ತದೆ”.  – ಕೋಲ್ ಬ್ರೂಕ್
“ವಿಶೇಷವಾಗಿ ಭರತಖಂಡ ಶಾಸನ ರೂಪದ ಅವಶೇಷಗಳಲ್ಲಿ ಶ್ರೀಮಂತವಾಗಿರುವುದು ಮಾತ್ರವಲ್ಲದೆ ಆ ಶಾಸನಗಳೇ ಈ ದೇಶದ ಪ್ರಾಚ್ಯಂಗ ಸಂಬಂಧವಾದ ಎಲ್ಲಾ ಸಂಶೋಧನಾ ಪಥಗಳಲ್ಲಿಯೂ ಐತಿಹಾಸಿಕ ಫಲಿತಾಂಶಗಳಿಗೆ ಖಚಿತವಾದ ಏಕಮಾತ್ರ ಬುನಾದಿಯಾಗಿದೆ”. – ಜೆ.ಎಪ್. ಪ್ಲೀಟ್
“ಶಾಸನಗಳು ಪ್ರಾಚೀನ ಭಾರತದ ಕಾಲಾನುಕ್ರಮಣಿಕೆಯ ಒಂದೇ ಒಂದು ಅಂತಿಮ ಆಲಂಬನ”.
– ಪ್ರೊ. ಜಿ.ಎಸ್. ದೀಕ್ಷಿತ್
“ಶಾನಗಳು ಭಾರತದ ಜೀವನಾಡಿ”. – ಬಿ. ಸಿ. ಛಾಬಾ
“ಶಾಸನಗಳು ನಮ್ಮ ನಾಡಿನ ಅಪೂರ್ವವಾದ ಸಂಪತ್ತು”. – ಡಾ ಪಿ. ಬಿ. ದೇಸಾಯಿ
“ಸಂಶೋಧಕರಿಗೆ ಶಾಸನಗಳು ಅತ್ಯಂತ ಪ್ರಾಮಾಣಿಕವಾದ ಶುದ್ಧವಾದ, ನಿಚ್ಚಳವಾದ ಕಣ್ಣುಗಳಿದ್ದಂತೆ ಆ ಕಣ್ಣುಗಳ ಮುಖಾಂತರ ಸಂಶೋಧಕರು ಪ್ರಾಚೀನ ಕಾಲದ ಧರ್ಮ, ಸಮಾಜ, ಸಂಸ್ಕೃತಿಯಾದಿಗಳನ್ನು ನೋಡತೊಡಗಿದರೆ ಅವುಗಳ ಸತ್ಯರೂಪವು ಕಾಣಬಲ್ಲದು”. – ಡಾ. ಬಿ.ಎ. ವಸಂತಶೆಟಿ
“ಭಾರತೀಯ ಸಂಸ್ಕೃತಿಯನ್ನು ಅಧ್ಯಯನ ಮಾಡುವವರಿಗೆ ಸಾಹಿತ್ಯದಂತೆಯೇ ಶಾಸನಗಳೂ ವಿಷಯದ ಗಣಿಯಾಗಿವೆ. ಭಾರತೀಯರ ಜೀವನ ಮತ್ತು ಆಲೋಚನೆಗಳ ಮೇಲೆ ಬೇರೆ ಬೇರೆ ಕೋನಗಳ ಮೇಲೆ ಅವು ಸಾಕಷ್ಟು ಬೆಳಕನ್ನು ಬೀರುತ್ತವೆ. ಭಾರತೀಯ ಸಂಸ್ಕೃತಿಯ ಐಕ್ಯತೆಯನ್ನು ಕಾಪಾಡುವಲ್ಲಿ ಇವು ಪ್ರಧಾನ ಪಾತ್ರವನ್ನು ವಹಿಸುತ್ತವೆ. ಪ್ರಾಚೀನ ತಮ್ಮ ಜ್ಞಾನದ ಕೊರತೆಯನ್ನು ಶಾಸನಗಳ ಅಭ್ಯಾಸದಿಂದ ಹೋಗಲಾಡಿಸಿಕೊಳ್ಳಬಹುದು”. – ದಿ. ಸ್ಕಾಲ್ಕಾರ್
ಹೀಗೆ ವಿದ್ವಾಂಸರು ಶ್ರೇಷ್ಠರಿಂದ ಪ್ರಾಚೀನ ಭಾರತದ ಪುನಾರಚನೆಗೆ ಉಳಿದೆಲ್ಲ ಆಕರಗಳಿಗಿಂತ ಪ್ರಮುಖವಾದುದು ಹಾಗೂ ನಿಖರವಾದೆಂದು ಪರಿಗಣಿಸಲ್ಪಟ್ಟಿರುವ ಶಾಸನಗಳ ಮಹತ್ವವನ್ನು ಕುರಿತು ಈ ಅಧ್ಯಾಯದಲ್ಲಿ ಸಂಕ್ಷಿಪ್ತವಾಗಿ ವಿವರಿಸುವ ಪ್ರಯತ್ನ ಮಾಡಲಾಗಿದೆ. ಶಾಸನಗಳಲ್ಲಿರುವ ಮಹತ್ವದ ವಿಷಯವನ್ನು ಸ್ಥೂಲವಾಗಿ ಧಾರ್ಮಿಕ, ಚಾರಿತ್ರಿಕ, ಸಾಮಾಜಿಕ, ಭಾಷಿಕ, ಸಾಂಸ್ಕೃತಿಕ ಎಂದು ವಿಭಾಗಿಸಿಕೊಂಡಿದೆ.
೪.೧. ಶಾಸನಗಳ ಧಾರ್ಮಿಕ ಮಹತ್ವ
ನಮ್ಮ ನಾಡು ಸಂಪತ್ತಿಗೆ, ಸಂಸ್ಕೃತಿಗೆ, ರಾಜ್ಯಭಾರಕ್ಕೆ ಹೆಸರುವಾಸಿಯಾದಂತೆ ಧರ್ಮ ಸಹಿಷ್ಣುತೆಗೂ ಹೆಸರುವಾಸಿಯಾಗಿದೆ. ಈ ನಾಡಿನ ಆಯಾ ರಾಜರ ಆಳ್ವಿಕೆಯ ಕಾಲದಲ್ಲಿ ಬೌದ್ಧ, ಜೈನ, ಶೈವ, ಮಾಧ್ವ, ಸಿಖ್ ಮೊದಲಾದ ಅನೇಕ ಧರ್ಮಗಳು ಉಳಿದು ಬೆಳೆದು ತಮ್ಮ ಸ್ಥಾನವನ್ನು ಭದ್ರಪಡಿಸಿಕೊಳ್ಳುವ ಮೂಲಕ ಜನಸಾಮಾನ್ಯರ ಮೇಲೆ ಪ್ರಭಾವವನ್ನು ಬೀರಿ ತಮ್ಮ ಹತೋಟಿಯಲ್ಲಿಟ್ಟುಕೊಳ್ಳುವಲ್ಲಿ ಯಶಸ್ವಿಯಾಗಿವೆ.
ಈ ಶಾಸನಗಳಲ್ಲಿ ಧಾರ್ಮಿಕ ದೃಷ್ಟಿಯಿಂದ ನೀಡಿದ ದಾನದ ಬಗ್ಗೆ, ಧರ್ಮ ಸಮನ್ವಯಕ್ಕಾಗಿ ಹಾಕಿಸಿದ ಶಾಸನಗಳು, ಧರ್ಮವ್ಯಾಜ್ಯವನ್ನು ಪರಿಹರಿಸಲೆಂದು ಹಾಕಿಸಿದ ಶಾಸನಗಳನ್ನು ನೋಡಬಹುದು. ಉದಾಹರಣೆಗೆ ಚಾಲುಕ್ಯ ವಿಜಯಾದಿತ್ಯ ಸತ್ಯಾಶ್ರಯ ಕಾಲದ ಬಾದಾಮಿಯ ಶಾಸನ ಬ್ರಹ್ಮ, ವಿಷ್ಣು, ಮಹೇಶ್ವರ ಈ ಮೂರ್ತಿಗಳನ್ನು ಏಕಕಾಲದಲ್ಲಿ ಸ್ಥಾಪಿಸಿದುದನ್ನು ಹೇಳುತ್ತದೆ. ರಾಷ್ಟ್ರಕೂಟರ ಶಾಸನಗಳಲ್ಲಿ ಶಿವ ಮತ್ತು ವಿಷ್ಣು ಇಬ್ಬರನ್ನು ಕುರಿತ ಸ್ತುತಿರೂಪದ ಶ್ಲೋಕಗಳು ದೊರೆಯುತ್ತವೆ. ಅವರ ನಾಣ್ಯಗಳ ಮೇಲೆ ವಿಷ್ಣುವಿನ ವಾಹನ ಗರುಡ, ಧ್ಯಾನಸ್ಥನಾದ ಶಿವ ಇರುವುದು ಧರ್ಮ ಸಹಿಷ್ಣುತೆಯನ್ನು ಸೂಚಿಸುತ್ತದೆ.
ಹೊಯ್ಸಳರ ಎರಡನೆಯ ನರಸಿಂಹನ ದಂಡನಾಯಕ ಪೋಲಾಳ್ವನು ಹರಿಹರ ಮೂರ್ತಿಯನ್ನು ಪ್ರತಿಷ್ಠಾಪಿಸಿದನೆಂದು ದಾವಣಗೆರೆಯ ಶಾಸನವೊಂದರಿಂದ ತಿಳಿದುಬರುತ್ತದೆ. ಈ ಶಾಸನದಲ್ಲಿ ಬರುವ ಪದ್ಯಗಳು ಹೀಗಿವೆ.
ಹರಿಯಿಂದಂ ಬಿಟ್ಟು ದೈವಂ ಧರಣೀತದೊಳೊಲ್ಲೆಂದು ಪೇಳ್ವರ್ ಕೆಲಂಬರ್ |
ಹರನಿಂದಂ ಬಿಟ್ಟು ದೈವಂ ಧರಣೀತದೊಳಿಲ್ಲೆಂದು ಪೇಳ್ವರ್ ಕೆಲಂಬರ್ ||
ನರರಾಸಂದೇಹಂ ಪಿಂಗಿಸಲು ತಿಶಯದಿಂ ಕೂಡಲೂರಲ್ಲಿ ಶೋಭಾ |
ಕರಮಪ್ಪಂತೊಂದೆ ರೂಪಂ ತಳೆದ ಹರಿಹರಂ ಕೂರ್ತು ರಕ್ಷಿಕ್ಕೆ ನಮ್ಮ ||
ಸಂದ ಶಿವಂಗೆ ವಿಷ್ಣುವಿನ ರೂಪಮವಾದುದು ವಿಷ್ಣುವಿಗೆ ಪೆಂ |
ಪೊಂದಿ ನೆಗೈಱೆವೆತ್ತ ಶಿವರೂಪವಾದಾದುದು ವೇದ ವಾಕ್ಯ ದಿಂ ||
ದೆಂದೆದನೆಯ್ದೆ ನಿಶ್ಚಯಿಸುವಂತಿರೆ ಕೂಡಲೋಳೇಕ ಮೂರ್ತಿ ಯಿಂ |
ನಿಂದ ಜಗನ್ನುತ ಹರಿಹರಂ ಪರಕ್ಷಿಸುತಿರ್ಕೆ ಧಾತ್ರಿಯಿಂ || ಎಂದಿದೆ.
ಶ್ರೀ ವೈಷ್ಣವರಿಗೂ ಮತ್ತು ಜೈನರಿಗೂ ವಿರೋಧ ಬಂದಾಗ ವಿಜಯನಗರದ ಎರಡನೇ ಬುಕ್ಕರಾಯ ಆ ಎರಡೂ ಮತೀಯರಲ್ಲಿ ರಾಜಿ ಮಾಡಿಸಿದ ಸಂಗತಿಯನ್ನು ಶ್ರವಣಬೆಳಗೊಳದ ಒಂದು ಶಾಸನವು ತಿಳಿಸುತ್ತದೆ. ಅತ್ತಿಮಬ್ಬೆಯು ಪೊನ್ನ ವಿರಚಿತ ‘ಶಾಂತಿ ಪುರಾಣದ’ದ ೧೦೦೦ ಪ್ರತಿಗಳನ್ನು ಮಾಡಿಸಿ ಹಂಚಿದ್ದಲ್ಲದೆ, ೧೫೦೦ ಬಸದಿಗಳನ್ನು ಕಟ್ಟಿಸಿದಳು ಎಂಬ ಮಾಹಿತಿಯನ್ನು ಲಕ್ಕುಂಡಿ ಶಾಸನದಿಂದ ತಿಳಿದುಬರುತ್ತದೆ.
ದೇವಾಲಯಗಳು ಜನಜೀವನದಲ್ಲಿ ಹಾಸುಹೊಕ್ಕಾಗಿ ಬೆರೆತಿದ್ದು, ಜನರನ್ನು ಮುನ್ನೆಡೆಸುವಲ್ಲಿ ಪ್ರಮುಖ ಪಾತ್ರ ವಹಿಸುತ್ತಿದ್ದವು. ಅನೇಕ ದೇವಾಲಯಗಳು ಶಾಲೆಗಳನ್ನು ಪ್ರೌಢ ವಿದ್ಯಾ ಸಂಸ್ಥೆಗಳನ್ನು ನಡೆಸುತ್ತಾ ಜನಜೀವನವನ್ನು ರೂಪಿಸುವ ಶಕ್ತಿ ಕೇಂದ್ರಗಳಾಗಿದ್ದವು. ದೇವಾಲಯಗಳಿಗೆ ದಾನವಾಗಿ ಬಂದ ಹಣ ಈ ಸತ್ಕಾರ್ಯಗಳಿಗೆ ವಿನಿಯೋಗವಾಗುತ್ತಿತ್ತು. ದಾನವನ್ನು ಬಡಬಗ್ಗರಿಗೆ ನೀಡುವುದು, ಅನ್ನ ಛತ್ರಗಳನ್ನು ನಡೆಸುವುದು, ಧರ್ಮದ ಬಹಳ ಮುಖ್ಯ ಕಾರ್ಯವಾಗಿತ್ತು.
ದಾನದೊಳನ್ನಮೆ ಸಾರಂ
ದೀನಾನಾರ್ಥರ್ಗ್ಗೆ ತುಷ್ಟಿದಾನಮೆನುತ್ತುಂ
ತಾನೆಱೆದು ಜಕ್ಕಿಯಬ್ಬೆ ಯ
ಶೋನಿಧಿ ಸತ್ರಕ್ಕೆ ಭೂಮಿದಾನಮನಿತ್ತಳ್
ಹೀಗೆ ದಾನದಲ್ಲೆಲ್ಲಾ ಅನ್ನದಾನವೇ ಶ್ರೇಷ್ಠವೆಂಬ ಮಾತು ಶಾಸನಗಳಲ್ಲಿ ಕಂಡುಬರುತ್ತದೆ. ಅನ್ನದಾನಕ್ಕೆ ಕಾರಣವಾದ ಸತ್ರಗಳನ್ನು ಅನೇಕ ದೇವಾಲಯಗಳು ನಡೆಸುತ್ತಿದ್ದವು. ದೇವಾಲಯಗಳ ನಿರ್ಮಾಣ ಉದಾತ್ತವಾದ ಸಂಸ್ಕೃತಿಯ ಸಾಧನೆಗೆ ಹಿನ್ನೆಲೆಯಾಗಿತ್ತು. ಈ ಆಶಯದಿಂದಲೇ ದೇವಾಲಯಗಳ ಸಂಖ್ಯೆ ಅಧಿಕವಾಗಿ ಬೆಳೆಯಿತ್ತೆನ್ನಬಹುದು. ಜೀವನದಲ್ಲಿ ಒಂದಾದರೂ ದೇವಾಲಯವನ್ನು ಕಟ್ಟಿಸಬೇಕೆಂಬುದು ಇಲ್ಲವೇ ಕಟ್ಟಿಸಿದ ದೇವಾಲಯಗಳಿಗೆ ದಾನವನ್ನು ಕೊಡಬೇಕೆಂಬುದು ಅಂದಿನ ಜನರ ಧಾರ್ಮಿಕ ಭಾವನೆಯಾಗಿತ್ತು. ಆದುದರಿಂದಲೇ ಅತ್ಯದಿಕ ಸಂಖ್ಯೆಯಲ್ಲಿ ದೇವಾಲಯಗಳ ನಿರ್ಮಾಣವನ್ನು ಅದಕ್ಕೆ ಸಂಬಂಧಿಸಿದ ದಾನದತ್ತಿಗಳನ್ನು ಕಾಣಬಹುದು.
೪.೨. ಶಾಸನಗಳ ಚಾರಿತ್ರಿಕ ಮಹತ್ವ
ಈ ದೇಶದ ಪ್ರಾಚೀನ ಇತಿಹಾಸವನ್ನು ಪುನಾರಚಿಸುವಲ್ಲಿರುವ ಏಕೈಕ ಖಚಿತ ಆಧಾರಗಳೆಂದರೆ ಶಾಸನಗಳೇ ಎಂದರೆ ತಪ್ಪಾಗಲಾರದು. ಪ್ರಾಚೀನ ಭಾರತದ ಕಾಲಾನುಕ್ರಮಣಿಕೆಯ ಒಂದೇ ಒಂದು ಅಂತಿಮ ಅವಲಂಬನ ಶಾಸನಗಳು ಎಂದಿದ್ದಾರೆ ಬಿ.ಸಿ ಛೋಪ್ರಾ ಅವರು. ಉದಾಹರಣೆಗೆ ನೇಪಾಳದ ರುಮ್ಮಿಂದಯ್ ಎಂಬಲ್ಲಿ ಸಿಕ್ಕಿರುವ ಅಶೋಕನ ಸ್ತಂಭಶಾಸನವೊಂದು ಬುದ್ಧನ ಜನ್ಮಸ್ಥಳವನ್ನು ನಿಖರವಾಗಿ ನಿರ್ಣಯಿಸಿದೆ. ಅಶೋಕನ ಮಸ್ಕಿ ಶಾಸನದಲ್ಲಿ ‘ಅಶೋಕ’ ಎಂಬ ಹೆಸರಿಗೂ`ದೇವನಾಂಪ್ರಿಯ’ ಎಂಬ ಬಿರುದಿಗೂ ಇದ್ದ ಭಿನ್ನತೆಯನ್ನು ನಿವಾರಿಸಿ ಎರಡೂ ಒಂದೇ ಎಂಬುದಾಗಿ ಖಚಿತಪಡಿಸುತ್ತದೆ. ಇಮ್ಮಡಿ ಪುಲಿಕೇಶಿಯ ಐಹೊಳೆ ಶಾಸನದಲ್ಲಿ ಬಾದಾಮಿ ಚಾಲುಕ್ಯರ ವಂಶಾವಳಿ ಹಾಗೂ ಇಮ್ಮಡಿ ಪುಲಿಕೇಶಿಯ ಸಾಧನೆಗಳನ್ನು ವರ್ಣಿಸಲಾಗಿದೆ. ಕಾಕುತ್ಸವರ್ಮನ ತಾಳಗುಂದ ಶಾಸನವು ಕಾಕುತ್ಸವರ್ಮನ ಗುಣಗಾನ ಮಾಡುವುದರ ಜೊತೆಗೆ ಮಯೂರಶರ್ಮ, ಮಯೂರವರ್ಮನಾದ ಬಗೆಗೂ, ಪಲ್ಲವರನ್ನು ಸೋಲಿಸಿ ಕದಂಬ ರಾಜ್ಯ ಸ್ಥಾಪಿಸಿದುದರ ಬಗೆಗೂ ವಿವರಣೆಯನ್ನು ನೀಡುತ್ತದೆ. ಬಾದಮಿಯ ಶಾಸನವು ಕಲಿಯುಗ ವಿಪರೀತನೆಂಬ ಹೆಗ್ಗಳಿಕೆಗೆ ಪಾತ್ರನಾದ ಕಪ್ಪೆ ಆರಭಟ್ಟನ ಶೌರ್ಯ ಪರಾಕ್ರಮಗಳನ್ನು ಉಲ್ಲೇಖಿಸುತ್ತದೆ. ವಿಷ್ಣುವರ್ಧನನ ಬೇಲೂರು ಶಾಸನವು ಅವನ ದಿಗ್ವಿಜಯಗಳನ್ನು ವರ್ಣಿಸುವ ಶಾಸನವಾಗಿದೆ.
ಹೀಗೆ ಚರಿತ್ರೆಯ ದೃಷ್ಟಿಯಿಂದ ನೋಡಿದಾಗಲೂ ಇಲ್ಲಿ ಆಳ್ವಿಕೆ ನಡೆಸಿದ ರಾಜರ ಮಾಹಿತಿಯನ್ನು ನಿಖರವಾಗಿ ಶಾಸನಗಳು ಮಹತ್ವದ ಪಾತ್ರ ವಹಿಸುತ್ತವೆ ಎಂದು ಹೇಳಬಹುದು.
೪.೩ ಶಾಸನಗಳ ಸಾಮಾಜಿಕ ಮಹತ್ವ
ಸಮಾಜದಲ್ಲಿ ಜೀವಿಸುವ ಜನರ ನಡವಳಿಕೆಗಳು, ಅವರ ಆಚರಣೆ, ಸಂಸ್ಕೃತಿಗೆ ಸಂಬಂಧಿಸಿದ ವಿಷಯಗಳನ್ನು ಕೂಡ ಶಾಸನಗಳಿಂದ ತಿಳಿಯಬಹುದು. ವಿಜಯನಗರದ ಪ್ರೌಢಪ್ರತಾಪದೇವರಾಯನ ಕಾಲದಲ್ಲಿ ರಚಿತವಾದ ಹಂಪೆಯ ಶಾಸನದಲ್ಲಿ ಬರುವ ಒಂದು ಪದ್ಯ ಸಾಮಾಜಿಕ ಜೀವನಕ್ಕೆ ಹಿನ್ನೆಲೆಯಾಗಿರಬೇಕಾದ ಉದಾತ್ತ ಸಂಸ್ಕೃತಿಯನ್ನು ಅರ್ಥವತ್ತಾಗಿ ಸೂಚಿಸುತ್ತದೆ.
ಕೆಱೆಯಂ ಕಟ್ಟಿಸು ಭಾವಿಯಂ ಸವೆಸು ದೇವಾಗಾರಮಂ ಮಾಡಿಸ
ಜ್ಜೆಱೆಯೊಳ್ಸಿಲ್ಕಿದನಾಥರಂ ಬಿಡಿಸು ಮಿತ್ರರ್ಗ್ಗಿಂಬುಕೆಯಿ ನಂಬಿದ
ರ್ಗ್ಗೆಱೆವೆಟ್ಟಾಗಿರು ಶಿಷ್ಟರಂ ಪೊರೆಯೆನುತ್ತಿಂತೆಲ್ಲಮಂ ಪಿಂದೆ ತಾಂ
ಯೆಱೆದಳ್ಪಾಲೆಱೆವಂದು ತೊಟ್ಟು ಕಿವಿಯೊಳ್ ಲಕ್ಷೀಧರಾಮಾತ್ಯನಾ ||
ಕೆರೆಯನ್ನು ಕಟ್ಟಿಸು, ಬಾವಿಯನ್ನು ತೋಡಿಸು, ದೇವಾಲಯಗಳನ್ನು ನಿರ್ಮಿಸು ಬಂಧನಕ್ಕೆ ಸಿಕ್ಕ ಅನಾಥರನ್ನು ಬಿಡಿಸು, ಸ್ನೇಹಿತರಿಗೆ ಸಹಾಯಕನಾಗು, ನಂಬಿದವರಿಗೆ ಆಶ್ರಯದಾತನಾಗು, ಸತ್ಪುರಷರನ್ನು ರಕ್ಷಿಸು ಎಂದು ಮುಂತಾಗಿ ಅವನ (ವಿಜಯ ನಗರದ ಪ್ರೌಢದೇವರಾಯನ ಮಂತ್ರಿ ಲಕ್ಷೀಧರನ) ಕಿವಿಯಲ್ಲಿ ಹೇಳುತ್ತ ಹಾಲನ್ನು ಹಾಕಿದಳಂತೆ ಅವನ ತಾಯಿ | ಎಂದಿದೆ.
ಹಸಿದವರಿಗೆ ಅನ್ನದಾನ, ದುಖಃಪೀಡಿತರಿಗೆ ಅಭಯದಾನ ಲಭಿಸುವಂತಿರುವ ಸಮಾಜವೇ ಸುಸಂಸ್ಕೃತ ಸಮಾಜ ಮತ್ತು ಸುಭಿಕ್ಷ ಸಮಾಜ ಎನಿಸಿಕೊಳ್ಳುತ್ತದೆಂಬುದು ಶಾಸನಗಳ ದೃಷ್ಟಿ, ಧರ್ಮಶಾಸ್ತ್ರಗಳಲ್ಲಿ ಮತ್ತು ಶಾಸನಗಳಲ್ಲಿಯೂ ಕೆಲವು ವೇಳೆ ತುಲಾಪುರುಷ ದಾನ, ಹಿರಣ್ಯ ಗರ್ಭದಾನ, ಗೋಸಹಸ್ರದಾನ ಎಂದು ಮೊದಲಾದ ಹದಿನಾರು ಬಗೆಯ ದಾನಗಳನ್ನು ಹೇಳಲಾಗಿದ್ದರೂ ಅನ್ನದಾನ ಹಾಗೂ ವಿದ್ಯಾದಾನಗಳು ಉಳಿದೆಲ್ಲ ದಾನಗಳಿಗಿಂತ ಶ್ರೇಷ್ಠವಾದುವೆಂಬ ಭಾವನೆ ಮೊದಲಿನಿಂದಲು ಬೆಳೆದು ಬಂದಿದೆ.
ಅನ್ನದಾನಕ್ಕಾಗಿ ಭೂಮಿಯನ್ನು ದಾನ ಕೊಟ್ಟ ಜಕ್ಕಿಯೆಬ್ಬೆಯ ಆದರ್ಶವನ್ನು ವರ್ಣಿಸುವ ಸೊರಟೂರಿನ ಶಾಸನವೊಂದರಲ್ಲಿ “ದಾನದೊಳನ್ನದಾನಮೆಸಾರಂ” ಎಂದು ಮಹತ್ವವನ್ನು ಸಾರುತ್ತದೆ. ಮುಳುಗುಂದದ ಶಾಸನವೊಂದು ಅನ್ನದಾನಕ್ಕಾಗಿಯೇ ಭೂಮಿಯನ್ನು ದಾನವಾಗಿ ಕೊಟ್ಟದ್ದನ್ನು ಸಾರುತ್ತದೆ. ತ್ರೈಲೋಕ್ಯಮಲ್ಲದೇವ (೧ನೇ ಸೋಮೇಶ್ವರ)ನ ಕಾಲದ ಶಾಸನ ಅದು. “ಧೃವೇಶ್ವರ ಪಂಡಿತ” ಎಂಬುವವರಿಗೆ ಶೇಟ್ಟರೂ ಊರಗಾವುಂಡರೂ ಕೊಟ್ಟ ಜಮೀನಿನ ದಾನವನ್ನು ಇದರಲ್ಲಿ ಉಲ್ಲೇಖಿಸಲಾಗಿದೆ. ನಗರೇಶ್ವರ ದೇವಾಲಯದ ಮಠಕ್ಕೆ ಸಂಬಂಧಿಸಿದಂತೆ ನಡೆಯುತ್ತಿದ್ದ ಸತ್ರದಲ್ಲಿ ಸನ್ಯಾಸಿಗಳಿಗೆ ಅನ್ನದಾನಕ್ಕಾಗಿ ಆ ದಾನವನ್ನು ಕೊಡಲಾಗಿದೆ ಎಂಬುದು ತಿಳಿದುಬರುತ್ತದೆ.
ಇದೇ ರೀತಿ ವಿದ್ಯಾಭ್ಯಾಸಕ್ಕಾಗಿಯೂ ದಾನ ಕೊಟ್ಟ ಉದಾಹರಣೆಗಳನ್ನು ಶಾಸನಗಳಲ್ಲಿ ಕಾಣಬಹುದು. ಉದಾಹರಣೆಗೆ ಧಾರವಾಡ ಜಿಲ್ಲೆಯ ಹೆಬ್ಬಾಳಿನಲ್ಲಿ ಭುಜ್ಜಭೇಶ್ವರ ದೇವಾಲಯಕ್ಕೆ ಸಂಬಂಧಿಸಿದಂತೆ ಒಂದು ಮಠವಿತ್ತು. ಕ್ರಿ.ಶ. ೯೭೫ರ ಒಂದು ಶಾಸನದಲ್ಲಿ ೫೦ ಮತ್ತರ ಭೂಮಿಯನ್ನು ಅನುದಾನವಾಗಿ ಪಡೆದುದರ ಉಲ್ಲೇಖವಿದೆ. ಇಲ್ಲಿ ಅನೇಕ ವಿದ್ಯಾರ್ಥಿಗಳು ಊಟ ಪಡೆದು ವಿದ್ಯಾಭ್ಯಾಸವನ್ನು ಮಾಡುತ್ತಿದ್ದುದು ಈ ಶಾಸನದಿಂದ ವ್ಯಕ್ತವಾಗುತ್ತದೆ.
ಹಾಗೆಯೇ ವ್ಯಾಪಾರಕ್ಕೆ ಸಂಬಂಧಪಟ್ಟ ಶಾಸನಗಳೂ ದೊರೆಯುತ್ತವೆ. ಉದಾಹರಣೆಗೆ ಅಯ್ಯವಳೆಯವರ್ನೂರು ಎಂಬ ಮಾತು ಶಾಸನಗಳಲ್ಲಿ ದೊರೆಯುತ್ತದೆ. ಅಯ್ಯವಳೆ ಎಂದರೆ ಈಗಿನ ಐಹೊಳೆ. ಇದು ಪ್ರಾಚೀನ ಕರ್ನಾಟಕದಲ್ಲಿ ದೊಡ್ಡ ವ್ಯಾಪಾರ ಕೇಂದ್ರವಾಗಿತ್ತು. ಕೇವಲ ಕರ್ನಾಟಕಕ್ಕೆ ಮಾತ್ರವಲ್ಲದೆ ಇಡೀ ದಕ್ಷಿಣ ಭಾರತದ ವ್ಯಾಪಾರವನ್ನೆಲ್ಲಾ ಇಲ್ಲಿಯ ವರ್ತಕರು ನಿಯಂತ್ರಿಸುತ್ತಿದ್ದರು. ಸಿರಸಂಗಿ ಬಳ್ಳಿಗಂವೆಯೂ ಸಹ ವರ್ತಕರ ಪ್ರಮುಖ ಕೇಂದ್ರವಾಗಿತ್ತು ಎಂಬುದು ಶಾಸನಗಳಿಂದ ತಿಳಿದುಬರುತ್ತದೆ. ವಿಜಯನಗರ ಕಾಲದಲ್ಲಿ ವರ್ತಕರು ವೀರಬಣಂಜು (guildes) ಪ್ರಮುಖವಾಗಿತ್ತು ಅದು ರಾಜ್ಯದ ವ್ಯಾಪಾರವನ್ನೆಲ್ಲಾ ನಿಯಂತ್ರಿಸುತ್ತಿದ್ದಂತೆ ತೋರುತ್ತದೆ. ವ್ಯಾಪಾರದ ವ್ಯಾಪ್ತಿ, ತೆರಿಗೆ. ಪ್ರಮಾಣ, ಅಳತೆ, ತೂಕ ಮೊದಲಾದ ವಿವರಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಅಲ್ಲದೆ, ವರ್ತಕರ ಧರ್ಮಬುದ್ಧಿ ಮತ್ತು ಉದಾರಗುಣ ಮತ್ತು ದಾನದತ್ತಿಗಳನ್ನು ತಿಳಿಸುತ್ತ ವ್ಯಾಪಾರ ಸಂಸ್ಥೆಗಳು ಕೂಡ ಸಾಂಸ್ಕೃತಿಕ ಜೀವನಕ್ಕೆ ಪೋಷಕಾಗಿದ್ದವು ಎಂಬುದನ್ನು ತಿಳಿಸುತ್ತದೆ.
ಶಾಸನಗಳಲ್ಲಿ ಕಂಡುಬರುವ ಕನ್ನಡ ನಾಡಿನ ವರ್ಣನೆ ಸ್ವರ್ಗಸದೃಶ್ಯವಾದ ಸುಖದ ಕಲ್ಪನೆಯನ್ನು ತಂದುಕೊಡುತ್ತದೆ.
ಬೆಳಗೆಯ್ಯಿಂ ಪೊಂಗಣಿಯಿಂ
ಫಲತರುವಂದೊಳ್ಪಯಂಗಳಿಂ ಕುಸುಮರಜಾ
ನಿಳನಿಂ ಪಗರೆಯ ಪರಿಯಿಂ
ತಳರದ ಸಿರಿ ಬಲ್ಲಕುಂದೆ ನಾಳ್ಕೆಸೆದಿರ್ಕ್ಯುಂ
ಹೀಗೆ ಧನಧಾನ್ಯದ ಸೊಮ್ಮಿನ ಸೊಂಪಿನಿಂದ ಜನ ಸಮೃದ್ಧವಾಗಿ ಬಾಳುತ್ತಿರುವುದರ ಚಿತ್ರಣ ಶಾಸನಗಳಲ್ಲಿ ದೊರೆಯುತ್ತದೆ. ಇನ್ನು ಜನಸಾಮಾನ್ಯರ ವಿಷಯಕ್ಕೆ ಬಂದರೆ ಭಾವುಕತೆ ಹೆಚ್ಚಾಗಿ ಕೊಂಡುಬರುತ್ತದೆ. ಧರ್ಮದ ಹೆಸರಿನಲ್ಲಿ ಹೇಳಿದುದನ್ನೆಲ್ಲ ನಂಬುವ ಸರಳ ಹಾಗೂ ತೋರಿಸುವುದಕ್ಕಾಗಿ ಘಟಸರ್ಪವನ್ನು ಹಿಡಿಯಬೇಕಾದುದು, ಕಾಶಿ ಮುಂತಾದ ಕ್ಷೇತ್ರಗಳಲ್ಲಿ ಜೀವನದ ಅಂತ್ಯವನ್ನು ತಂದುಕೊಳ್ಳುವುದರಿಂದ ಮೋಕ್ಷ ದೊರೆಯುವುದೆಂಬ ಭಾವನೆ, ತಮ್ಮ ರಾಜನಿಗೆ ಮಕ್ಕಳಾದರೆ ತಾವು ತಲೆಯನ್ನು ಒಪ್ಪಿಸುತ್ತೇವೆಂದು ಆತನ ಆಪ್ತಜನರು ಹರಕೆ ಹೊತ್ತು ಅದನ್ನು ನೆರವೇರಿಸುತ್ತಿದ್ದರೆಂಬ ಹಲವು ಅಂಶಗಳು ಶಾಸನದಲ್ಲಿ ಕಾಣಸಿಗುತ್ತವೆ.
ಶಾಸನಗಳಲ್ಲಿ ವ್ಯಕ್ತವಾಗುವ ಸಾಮಾಜಿಕ ಜೀವನದಲ್ಲಿ ಕಾಣಸಿಗುವ ಮತ್ತೊಂದು ಪ್ರಮುಖವಾದ ಅಂಶವೆಂದರೆ ಸಹಕಾರ ಜೀವನ, ಸುಖವೋ, ದುಃಖವೋ, ದಾನವೋ ಧರ್ಮವೋ ನಾಲ್ಕಾರು ಜನ ಕೂಡಿ ಅದನ್ನು ಅನುಭವಿಸುತ್ತಿದ್ದರು. ಹಾಗೆಯೇ ನಿರ್ವಹಿಸುತ್ತಿದ್ದರು. ಕೆರೆಗಳನ್ನು ಬಾವಿಗಳನ್ನು ಕಟ್ಟಿಸುವುದರಲ್ಲಿ ಮತ್ತು ಅದನ್ನು ಬಳಸುವುದರಲ್ಲಿ ಸಹಕಾರ ತತ್ವವೇ ಪ್ರಧಾನವಾಗಿತ್ತು. ಧಾರವಾಡದ ಜಿಲ್ಲೆಯ ನರಗುಂದದಲ್ಲಿ ಸಾರ್ವಜನಿಕರಿಂದಲೇ ಒಂದು ಕೆರೆ ನಿರ್ಮಿತವಾದದ್ದನ್ನು ಅಲ್ಲಿನ ಶಾಸನ ತಿಳಿಸುತ್ತದೆ.
ಆರ್ಥಿಕ ಅಂಶಗಳ ವಿವರ ಕೂಡ ಶಾಸನಗಳಿಂದ ತಿಳಿದುಬರುತ್ತದೆ. ವ್ಯಾಪಾರ ಪದ್ಧತಿ ಸುಂಕದ ಕ್ರಮ, ತೆರಿಗೆ ವಸೂಲಿಯ ರೀತಿ ಕಂದಾಯ ಕ್ರಮ, ರಾಜರು ಕೊಡುತ್ತಿದ್ದ ದಾನದತ್ತಿಗಳು, ಉಂಬಳಿಗಳು, ಇನಾಮು ಗ್ರಾಮಗಳು, ಇವುಗಳ ಆರ್ಥಿಕ ವ್ಯವಸ್ಥೆ ಮೊದಲಾದ ಅಂಶಗಳು ಪ್ರಾಸಂಗಿಕವಾಗಿ ಚಿತ್ರಿಸುತ್ತವೆ. ಇದಲ್ಲದೆ ಆಹಾರ ವಿಹಾರಗಳು, ಆಟ ಪಾಟಗಳು, ಹಬ್ಬ ಹರಿದಿನಗಳು, ಜಾತ್ರೆಕೂಟಗಳು, ಶುಭಕಾರ್ಯ, ಶಿವಕಥೆಗಳು ಮೊದಲಾದವು ಶಾಸನಗಳಿಂದ ಪರಿಚಿತವಾಗುತ್ತವೆ. ಹೀಗೆ ಶಾಸನಗಳ ಮೂಲಕ ಆ ಕಾಲದ ಜನರ ಸಾಮಾಜಿಕ ಜೀವನವನ್ನು ತಿಳಿದುಕೊಳ್ಳಬಹುದು.
೪.೪. ಶಾಸನಗಳ ಸಾಹಿತ್ಯಕ ಮಹತ್ವ
ಶಾಸನಗಳನ್ನು ವಿದ್ಯಾವಂತರು ಹಾಗೂ ಬರೆದಿರುವುದರಿಂದ ಹೇರಳ ಸಾಹಿತ್ಯಕಾಂಶಗಳು ಶಾಸನಗಳಲ್ಲಿ ಕಂಡುಬರುತ್ತವೆ. ಕ್ರಿ.ಶ. ಐದನೆಯ ಶತಮಾನದ ತಾಳಗುಂದ ಶಾಸನ ಮತ್ತು ಐಹೊಳೆಯ ರವಿಕೀರ್ತಿ ಶಾಸನಗಳು ಸಂಸ್ಕೃತದ ಶಾಸನಗಳು. ಇವು ತುಂಬಾ ಪ್ರೌಢವಾಗಿ ಮೂಡಿಬಂದಿದ್ದು ಸಂಸ್ಕೃತದ ಅನೇಕ ವೃತ್ತಗಳನ್ನೊಳಗೊಂಡಿವೆ. ಶಾಸನ ಕವಿಗಳು ಚಂಪೂಕಾವ್ಯವನ್ನು ಆದರ್ಶವಾಗಿಟ್ಟುಕೊಂಡಿದ್ದಂತೆ ತೋರುತ್ತದೆ. ಇದಕ್ಕೆ ಸಾಕ್ಷಿಯೆಂಬಂತೆ ಕವಿ ರನ್ನ, ಜನ್ನ, ಶಾಂತಿನಾಥ, ನಾಗಚಂದ್ರ ಮೊದಲಾದ ಕವಿಗಳು ಶಾಸನಗಳನ್ನು ರಚಿಸಿರುವುದನ್ನು ಕಾಣುತ್ತೇವೆ. ಹೀಗಾಗಿ ಶಾಸನಗಳು ಶುದ್ಧ ಸಾಹಿತ್ಯ ಕೃತಿಗಳಂತೆಯೇ ಸಾಹಿತ್ಯಕಾಂಶದಿಂದ ಕೂಡಿವೆ.
ಕರ್ನಾಟಕದ ಎಷ್ಟೋ ಶಾಸನಗಳು ಪದ್ಯಮಯವಾಗಿವೆ. ಎಷ್ಟೋ ಕವಿಗಳ ಪ್ರತಿಭೆ ಪ್ರಕಾಶನಕ್ಕೆ ನೆರವಾಗಿವೆ. ಕರ್ನಾಟಕದ ರವಿಕೀರ್ತಿಯಂತಹ ಪ್ರಸಿದ್ಧ ಸಂಸ್ಕೃತ ಕವಿಯ ಕಾವ್ಯ ಈಗ ಕೇವಲ ಶಾಸನದಲ್ಲಿ ಮಾತ್ರ ಉಳಿದುಕೊಂಡಿದೆ. ಇವನು ತನ್ನನ್ನು ‘ಮತಿಮಾನ್’ ಎಂದು ಕರೆದುಕೊಂಡಿದ್ದಾನೆ. ಅಲ್ಲದೆ ತಾನು ಕಾವ್ಯ ರಚನೆಯಲ್ಲಿ ಕಾಳಿದಾಸ, ಭಾರವಿಗಳಿಗೆ ಸಮಾನವೆಂದು ಹೇಳಿಕೊಂಡಿದ್ದಾನೆ. ಇವನ ಸಂಸ್ಕೃತ ಪ್ರೌಢಶೈಲಿಯನ್ನು ಅನೇಕರು ಮೆಚ್ಚಿಕೊಂಡಿದ್ದಾರೆ.
ಕೆಲವೊಂದು ಶಾಸನಗಳಲ್ಲಿ ಶುದ್ಧ ಕವ್ಯಗಳನ್ನೇ ಕೆತ್ತಿರುವುದುಂಟು. ನರ್ಮದೆಯ ದಡದ ಮೇಲಿರುವ ಮಾಂಧಾತಾ ಎಂಬಲ್ಲಿ ಅಮರೇಶ್ವರ ದೇವಾಲಯದ ಮುಂದಿರುವ ಕಲ್ಲುಗಳ ಮೇಲೆ ಪುಷ್ಪದಂತನ ಮಹಿಮೆಯ ಸ್ತ್ರೋತ್ರವನ್ನು ಕೆತ್ತಲಾಗಿದೆ.
ಧಾರ್ ಎಂಬ ಸ್ಥಳದಲ್ಲಿ ವ್ಯಾಕರಣ ಶಾಲೆಯ ಒಂದು ಭಾಗದಲ್ಲಿ ಸಂಸ್ಕೃತ ವರ್ಣಮಲೆಯನ್ನು ಕಾತಂತ್ರದಲ್ಲಿರುವ ಆಖ್ಯಾತ ಪ್ರತ್ಯಯಗಳ ಪಟ್ಟಿಯನ್ನು ಕೆತ್ತಲಾಗಿದೆ. ದೇವಗಡದ ಒಂದು ಶಿಲಾಫಲಕದ ಮೇಲೆ ಹದಿನೆಂಟು ಭಾಷೆಗಳನ್ನು ಅವುಗಳ ಲಿಪಿಗಳ ಮಾದರಿಗಳನ್ನು ಕೆತ್ತಲಾಗಿದೆ. ಇನ್ನೊಂದು ಬಹಳ ಕುತೂಹಲಕಾರಿಯಾದ ಶಾಸನವೆಂದರೆ ಕುಡಿಮಿಯಾಮಲೈಯ ಶಾಸನ. ಮದರಾಸಿನ ಪದುಕೋಟೆಗೆ ಸಮೀಪದಲ್ಲಿರುವ ಕುಡಿಮಿಯಾಮಲೈಯ ಎಂಬ ಬೆಟ್ಟದ ಮೇಲಿನ ಈ ಬಂಡೆಯ ಶಾಸನವು “ಪ್ರಪಂಚದಲ್ಲಿಯೇ ಸ್ವರ ಪ್ರಸ್ತಾಪವಿರುವ ಸಂಗೀತದ ಏಕೈಕ ಪ್ರಸ್ತರ ಶಾಸನ”. ಏಳನೆಯ ಶತಮಾನದ ಸಂಗೀತ ಪದ್ಧತಿಯ ಮೇಲೆ ಬೆಳಕನ್ನು ಚೆಲ್ಲುವ ಈ ಶಾಸನ ಪಲ್ಲವ ಗ್ರಂಥಲಿಪಿ ಸಂಸ್ಕೃತ ಭಾಷೆಯನ್ನೊಳಗೊಂಡಿದ್ದರೂ ಕೊನೆಯಲ್ಲಿ ಒಂದೇ ಒಂದು ತಮಿಳು ಸಾಲನ್ನೊಳಗೊಂಡಿದೆ.
ಶಾಸನಗಳಲ್ಲಿ ಸ್ವತಂತ್ರವಾಗಿ ರಚನೆಯಾಗಿರುವ ಏಕೈಕ ಕೃತಿಯೆಂದರೆ ಬೊಪ್ಪಣ ಪಂಡಿತನ ಗೊಮ್ಮಟಸ್ತುತಿ. ಶ್ರವಣಬೆಳ್ಗೊಳದ ದೊಡ್ಡ ಬೆಟ್ಟದ ಮೇಲಿನ ಗೊಮ್ಮೆಟೇಶ್ವರ ಸ್ವಾಮಿಯ ದ್ವಾರಪಾಲಕರ ಬಾಗಿಲ ಎಡಗಡೆ ನಿಲ್ಲಿಸಿರುವ ಕಲ್ಲಿನ ಮೇಲೆ ಕೊರೆಯಲಾಗಿರುವ ಈ ಶಾಸನವು “ಶ್ರೀ ಗೊಮ್ಮಟ ಜಿನನಂ ನರನಾಗಮರದಿತಿಜ ಖಚರ ಪತಿ ಪೂಜಿತಂ ಯೋಗಾಗ್ಮಿ ಹತಸರ್ಮನಂ ಯೋಗಿಧ್ಯೇಯನನಮೇಯನಂ ಸ್ತುತಿ ಯಿಸುವೆಂ” ಎಂದು ಆರಂಭವಾಗುತ್ತದೆ. ಬಾಹುಬಲಿಯ ತ್ಯಾಗವನ್ನು ಅವನ ತಪಸ್ಸನ್ನು ಗೊಮ್ಮಟ ವಿಗ್ರಹದ ಸೌಂದರ್ಯವನ್ನೂ ಕವಿ ಕೊಂಡಾಡಿದ್ದಾನೆ.
ಧಾರ್ಮಿಕ ಕಾರ್ಯಗಳನ್ನು ಮಾಡುವುದು ಪ್ರಾಚೀನ ಕಾಲದಲ್ಲಿ ಸಹಜವಾಗಿತ್ತು. ದೇವಾಲಯಗಳನ್ನು ಕಟ್ಟಿಸುವುದು, ಅರವೆಗಳನ್ನು ಬೆಳೆಸುವುದು, ಸತ್ರಗಳನ್ನು ಇಡಿಸುವುದು ಸಾಮಾನ್ಯವಾಗಿತ್ತು. ಶ್ರೀಮಂತರಷ್ಟೇ ಅಲ್ಲದೆ ಸಾಮಾನ್ಯ ಜನರು ಈ ಕಾರ್ಯಗಳಲ್ಲಿ ಪಾಲ್ಗೊಂಡಿದ್ದರು. ಶಾಸನಗಳು ಈ ವಿಷಯವನ್ನು ಕಾವ್ಯಮಯವಾಗಿ ವರ್ಣಿಸಿವೆ. ಅಲ್ಲದೆ ಶಾಸನಗಳಲ್ಲಿ ಚಂಪೂ ಸಾಹಿತ್ಯ ಪ್ರಕಾರವಷ್ಟೇ ಅಲ್ಲದೇ ಛಂದಸ್ಸು ಅಂದರೆ ಕಂದ, ವೃತ್ತ, ತ್ರಿಪದಿ, ರಗಳೆ, ಏಳೆ, ಅಕ್ಕರ ಇತ್ಯಾದಿಗಳೂ ಕಂಡುಬರುತ್ತವೆ. ಉದಾಹರಣೆಗೆ ಕ್ರಿ.ಶ. ೯೪೨ರ ಶ್ರವಣಬೆಳ್ಗೊಳದ ಶಾಸನದಲ್ಲಿ ಅಕ್ಕರವನ್ನು ಕಾಣಬಹುದು.
ಒಳಗಂ ದಕ್ಷಿಣ ಸುಕರ ದುಷ್ಕರಮಂ ಸುಕರ ದುಷ್ಕರಭೇದಮಂ
ಒಳಗೆ ವಾಮದ ವಿಷಯವಲ್ಲಿಯ ವಿಷಯ ದುಷ್ಕರಮನಿನ್ನದರ ಪೊರಗ
ಗ್ಗಳಿಕಿಯೆನಿಪತಿ ವಿಷಮನದರತಿ ವಿಷಮದುಷ್ಕರಮೆಂಬ ದುಷ್ಕರಮಂ
ಎಳೆಯೊಳೊರ್ವನೆ ಚಾರಿಸಲ್‌ಬಲ್ಲಂ ನಾಲ್ಕು ಪ್ರಕರಣ ಮುನೀಂದ್ರರಾಜಂ
ಇಷ್ಟಲ್ಲದೆ ಬಾದಾಮಿ ಹಾಗೂ ಕೋಗಳಿ ಶಾಸನಗಳಲ್ಲಿ ತ್ರಿಪದಿಯನ್ನು ಕಾಣಬಹುದು. ಇನ್ನೂ ಕೆಲವು ಶಾಸನಗಳಲ್ಲಿ ರಗಳೆ (ಉತ್ಸಾಹ-ತೋವಾರ) ಗಳು ಕಂಡುಬರುತ್ತವೆ.
೪.೫. ಶಾಸನಗಳ ಭಾಷಿಕ ಮಹತ್ವ
ಶಾಸನಗಳಿಂದ ಆಯಾ ಕಾಲಘಟ್ಟದಲ್ಲಾದ ಕೆಲವು ಮಹತ್ವದ ಭಾಷಿಕಾಂಶಗಳ ಬದಲಾವಣೆಗಳನ್ನು ತಿಳಿಯಬಹುದು. ಉದಾಹಹರಣೆಗೆ ಕರ್ನಾಟಕದ ಶಾಸನಗಳಿಗೆ ಕನ್ನಡ ಭಾಷೆಯ ಪ್ರಾರಂಭದ ಕಾಲದಲ್ಲಿ ಪ್ರಾಕೃತವು ಮಹತ್ವದ ಪರಿಣಾಮ ಬೀರಿದೆ. ಎಂಬ ಅಂಶವು ಕರ್ನಾಟಕದ ಆರಂಭದ ಶಾಸನಗಳಿಂದ ವೇದ್ಯವಾಗುತ್ತದೆ. ಇಲ್ಲಿ ನಮಗೆ ದೊರೆಯುವ ಮೊದಲ ಶಾಸನಗಳಿಂದ ಅಶೋಕನವು. ಅವು ಕೂಡ ಪ್ರಾಕೃತ ಭಾಷೆಯಲ್ಲಿವೆ. ಇಲ್ಲಿ ದೊರೆಯುವ ಪ್ರಕೃತದ ಶಾಸನಗಳನ್ನು ಯವೊಂದು ಉಪಭಾಷೆಯ ಸುಸಂಬದ್ದವಾದ ಘಟ್ಟಗಳಲ್ಲಿ ಹೊಂದಿಸಲು ಸಾಧ್ಯವಾದಂತೆ ಕಾಣದು. ಮಳವಳ್ಳಿ ಶಾಸನಗಳ ಭಾಷೆಯನ್ನು ಬಿ.ಎಲ್. ರೈಸ್ ಅವರು ಮಹಾರಾಷ್ಟ್ರ ಪ್ರಾಕೃತವೆಂದು ಕರೆದಿದ್ದಾರೆ. ಅಶೋಕನ ಪ್ರಾಕೃತ ಶಾಸನದಲ್ಲಿರುವ ‘ಇಸಿಲ’ ಎಂಬ ಪದ ಕನ್ನಡದ್ದೆಂದು ಡಿ.ಎಲ್. ನರಸಿಂಹಚಾರ್ ಅವರು ಅಭಿಪ್ರಾಯಪಟ್ಟಿದ್ದಾರೆ.
ಕ್ರಿ.ಶ. ೪ನೇ ಶತಮಾನದ ಹೊತ್ತಿಗೆ ಕರ್ನಾಟಕದಲ್ಲಿ ಪ್ರಾಕೃತ ಶಾಸನಯುಗ ಮುಕ್ತಾಯಗೊಂಡು, ಸಂಸ್ಕೃತ ಕನ್ನಡದ ಶಾಸನಯುಗ ಪ್ರಾರಂಭವಾಗುತ್ತದೆ. ಗಂಗರು, ಕದಂಬರು ಹಾಕಿಕೊಟ್ಟ ತಾಮ್ರಪಟಗಳು ಇದಕ್ಕೆ ಪ್ರಮುಖ ಆಕರಗಳಾಗಿವೆ. ಈ ಶತಮಾನದ ಸಂಸ್ಕೃತ ಶಾಸನಗಳಲ್ಲಿ ತೋರುವ ಬಹಳಷ್ಟು ಸ್ಥಾನವಾಚಕ ಪದಗಳು ಕನ್ನಡ ಮೂಲದವಾಗಿವೆ. ಉದಾಹರಣೆಗೆ ಕಱುನೀರಲಿ, ಮೀದುವಣ್ಣವಳ್ಳಿ ಮುಂತಾದವನ್ನು ನೋಡಬಹುದು. ಈ ಪ್ರಯೋಗಗಳಲ್ಲಿ ಅಪೂರ್ವವಾಗಿ ಕನ್ನಡ ಪ್ರತ್ಯಯಗಳೂ ಬರುವುದುಂಟು.
ಆರನೆಯ ಶತಮಾನದ ಸಂಸ್ಕೃತ ಶಾಸನಗಳಲ್ಲಿ ಕನ್ನಡ ಅಂಶಗಳು ಇನ್ನೂ ಹೆಚ್ಚಾಗಿವೆ. ಬರುಬರುತ್ತ ಕನ್ನಡ ಶಾಸನಗಳ ಸಂಖ್ಯೆ ಹೆಚ್ಚಾದವಾದಾದರೂ ಈ ಹೆಚ್ಚಳವು ಪ್ರಾಕೃತ ಶಾಸನಗಳನ್ನು ತಡೆದಂತೆ ಸಂಸ್ಕೃತ ಶಾಸನಗಳನ್ನು ತಡೆಯಿಲಿಲ್ಲ. ಹಲವಾರು ಸಂಸ್ಕೃತ ಶಾಸನಗಳ ಅಂತ್ಯದಲ್ಲಿ ಕನ್ನಡ ಬರಹವಿರುವುದು ಆರನೆಯ ಶತಮಾನದಿಂದ ಕಂಡುಬರುತ್ತದೆ. ಭೋಗಿವರ್ಮನ ತಗರೆಯ ಶಾಸನವನ್ನು ಇದಕ್ಕೆ ಉದಾಹರಣೆಯಾಗಿ ನೋಡಬಹುದು. ಅದರ ಕೊನೆಯ ಐದು ಸಾಲುಗಳ ಬರಹ ಕನ್ನಡವಾಗಿದೆ. ಕನ್ನಡ ಶಾಸನಾರಂಭದಲ್ಲಿ ಸ್ವಸ್ತಿ, ವಚನ ಅಥವಾ ದೇವತಾಸ್ತುತಿ ಅನಂತರ ಬರುವ ಸಂಸ್ಕೃತ ದೀರ್ಘ ಸಮಾಸದ ಹಾಗೂ ಅಂತ್ಯದಲ್ಲಿ ಪುರಾಣಾದಿಗಳ ಎತ್ತಿದ ಫಲಶ್ರುತಿ ಇಷ್ಷು ಶತಮಾನಗಳವರೆಗೆ ಶಾಸನಿಕ ಕನ್ನಡ ವೈಶಿಷ್ಟ್ಯಗಳೆನ್ನಿಸಿಕೊಂಡಿವೆ.
ಐದನೆಯ ಶತಮಾನದಿಂದ ಸಂಸ್ಕೃತ ಕನ್ನಡಗಳು ಜೊತೆ ಜೊತೆಯಾಗಿಯೇ ನಡೆದು ಬರುವವಾದರೂ ೫-೬ನೇ ಶತಮಾನದಲ್ಲಿ ಸಂಸ್ಕೃತವೇ ಒಂದು ಹೆಜ್ಜೆ ಮುಂದು. ೭ನೆಯ ಶತಮಾನದಿಂದ ಕನ್ನಡವು ಉತ್ಸಾಹದಿಂದ ಮುಂದುವರಿಯುವುದನ್ನು ನೋಡಬಹುದು. ಇದಕ್ಕೆ ನಿದರ್ಶನವಾಗಿ ಹಲ್ಮಿಡಿ ಹಾಗೂ ತಮ್ಮಟಕಲ್ಲು ಶಾಸನಗಳನ್ನು ಉದಾಹರಿಸಬಹುದು. ೬ನೆಯ ಶತಮಾನದಲ್ಲಿನ ಮಂಗಳೇಶನ ಬಾದಾಮಿ ಶಾಸನ, ಸಿರಿಗುಂದ ಶಾಸನ, ಭೋಗಿವರ್ಮನ ತಗರೆಯ ಶಾಸನ ಇವು ಅಚ್ಚಕನ್ನಡ ಬರಹಗಳಾಗಿದ್ದು ಕನ್ನಡ ಭಾಷೆಯ ಅಂದಿನ ಸ್ವರೂಪದ ಮೇಲೆ ಬೆಳಕು ಚೆಲ್ಲುತ್ತವೆ. ೭ನೆಯ ಶತಮಾನದಲ್ಲಿ ಹಲವಾರು ಗದ್ಯ ಶಾಸನಗಳ ಜೊತೆಗೆ ಪದ್ಯ ಶಾಸನಗಳೂ ದೊರೆತಿವೆ. ‘ಮ’ ಕಾರವನ್ನು ತಪ್ಪಾಗಿ ಪ್ರಯೋಗಿಸಿದ್ದು ಸ್ವರಾಂತಗಳಾದ ಪದಗಳು ದೊರೆಯುದಿರುವುದು, ಆದಿಯಲ್ಲಿಯ ಮಧ್ಯಸ್ವರಗಳು ಉಚ್ಚವಾಗುವುದು, ದೀರ್ಘಸ್ವರಕ್ಕೆ ಪರದ ಸಜಾತಿಯ ದ್ವಿತ್ವಗಳು ನಿಷ್ಟವಾಗುವುದು, ಸಂಧಿಯಾದಾಗ ಎರಡು ಸ್ವರಗಳ ನಡುವೆ ಸಿದ್ಧಿಸುತ್ತಿದ್ದ ಅಘೋಷ ದ್ವಿತ್ವಗಳು ಸಿದ್ಧಿಸದೇ ಇರುವುದು ವರ್<ವ್ ಪರಿವರ್ತನೆ ಮೊದಲಾದವುಗಳನ್ನು ಇಲ್ಲಿ ಹೆಸರಿಸಬಹುದು.
ಎಂಟನೆಯ ಶತಮಾನದ ಭಾಷೆ ಬಹಳಷ್ಟು ಬದಲಾಯಿಸಿದ್ದು ಸಂಕ್ರಮಣಾವಸ್ಥೆಯಲ್ಲಿದೆ. ಅಲ್ಲದೆ ಹೊಸ ಪ್ರಕ್ರಿಯೆಗಳು ಇಲ್ಲಿ ಇಣುಕು ಹಾಕಿವೆ. ಅನುನಾಸಿಕಗಳ ಬದಲು ವಿಶೇಷವಾಗಿ ಅಂತ್ಯದ ‘ಮ್’ ‘ನ್’ ಗಳ ಬಿಂದುವಿನ ಪ್ರಯೋಗ ಹೆಚ್ಚುವುದು, ವರ್ತಮಾನ ಕಾಲದ ಪ್ರತ್ಯಯವಾದ ‘ಉತ’ ಎಂಬುದಕ್ಕೆ ಪುರುಷಾರ್ಥಕ ಪ್ರತ್ಯಯ ಸೇರಿ ಉಂಟಾದ ಪೂರ್ಣ ಕ್ರಿಯಾಪದ, ಕ್ರಿಯಾಪದದ ಅಂತ್ಯದಲ್ಲಿ ಹೊಸಗನ್ನಡದಂತೆ ‘ಎ’ ಸ್ವರ ಸೇರುವುದು, ಸ್ವೀಕೃತ ಪದಗಳ ‘ಹ’ ಕಾರವು ಶೂನ್ಯಗೊಳ್ಳುವಂತಹ ಮೊದಲಾದ ಬದಲಾವಣೆಯ ಕ್ರಿಯೆಗಳನ್ನು ಗುರುತಿಸಬಹುದು.
ಒಂಬತ್ತನೆಯ ಶತಮಾನದ ಭಾಷಾ ಪ್ರಯೋಗಕ್ಕೆ ನಮಗೆ ಕಾಣಸಿಗುವ ಪ್ರಮುಖ ಆಕರವೆಂದರೆ ಕವಿರಾಜಮಾರ್ಗ. ಕವಿರಾಜಮಾರ್ಗ ಮತ್ತು ಈ ಶತಮಾನದ ಶಾಸನಗಳನ್ನು ಪರೀಕ್ಷಿಸಿದರೆ ೭ನೇ ಶತಮಾನದ ಮತ್ತು ಆ ಪೂರ್ವದಲ್ಲಿದ್ದ ಶಬ್ದರಚನೆ ಬಹಳಷ್ಟು ಪರಿವರ್ತನೆಗೊಂಡಿದ್ದು ಕಂಡುಬರುತ್ತದೆ. ತೃತೀಯಾದಿ ಸ್ಥಾನಗಳಲ್ಲಿಯ (ಬರಿಪ್ಪಮುಂ) ದ್ವಿತ್ವಗಳು ಕವಿರಾಜಮಾರ್ಗದಲ್ಲಿಯೇ ಕಡಿಮೆಯಾಗಿವೆ. ‘ಱ’ ಕಾರ ಪ್ರಯೋಗವು ಕವಿರಾಜಮಾರ್ಗದಂತಹ ಅದ್ಯಕೃತಿಯಲ್ಲಿಯೇ ಅಸ್ಪಷ್ಟವಾಗಿದೆ. ಶಾಸನಗಳಲ್ಲಿ ತೋರುವಂಥ ವ್ಯಂಜನಾಂತಗಳು ಸ್ವರಾಂತಗಳಾದ ಉದಾಹರಣೆಗಳು ಕವಿರಾಜ ಮಾರ್ಗದಲ್ಲಿ ಕಂಡುಬರುವುದಿಲ್ಲ. ದ್ವಿತೀಯ ಮತ್ತು ಷಷ್ಟಿಗಳಲ್ಲಿಯ ದೀರ್ಘ ಸ್ವರವನ್ನು ಕವಿರಾಜಮಾರ್ಗದಲ್ಲಿ ಕಾಣಬಹುದಾದರೂ ಅದರಲ್ಲಿ ಸಪ್ತಮಿಯ ‘ಉಳ್’ ಪ್ರತ್ಯಯದ ಸುಳಿವಿಲ್ಲ. ಇವೆಲ್ಲ ಅಂಶಗಳನ್ನು ಗಮನಿಸಿದರೆ ಕವಿರಾಜಮಾರ್ಗವು ಹಲವಾರು ರೀತಿಯ ಹೊಸತನವನ್ನು ತಂದುಕೊಂಡಿದೆ ಎಂಬುದು ಸ್ಪಷ್ಟವಾಗುತ್ತದೆ.
ಹತ್ತನೆಯ ಶತಮಾನದ ಶಾಸನಗಳಲ್ಲಿ ಆಖ್ಯಾತ ಪ್ರತ್ಯಯಗಳಲ್ಲಿ ‘ಓ’ ಸ್ವರ, ವಿಭಕ್ತಿ ಪ್ರತ್ಯಯಗಳಲ್ಲಿಯೂ ಆಖ್ಯಾತ ಪ್ರತ್ಯಯಗಳಲ್ಲಿಯೂ ಅಲ್ಲಲ್ಲಿ ದೀರ್ಘಸ್ವರ ಮುಂತಾದವು ಪ್ರಯೋಗದಲ್ಲಿರುವುದು ಕಂಡುಬರುತ್ತದೆ. ಒಂದು ಶಾಸನದಲ್ಲಿ ‘ಉಳ್’ ಪ್ರತ್ಯಯ ಕೂಡ ಕಂಡುಬಂದಿದೆ. ಹೀಗೆ ಶಾಸನಗಳಿಂದ ಭಾಷೆಯ ಪ್ರಾರಂಭಿಕ ಹಂತದಿಂದ ಬೆಳವಣಿಗೆಯಲ್ಲಾದ ಬದಲಾವಣೆಗಳನ್ನು ಗುರುತಿಸಬಹುದು.
೪.೬. ಶಾಸನಗಳ ಸಾಂಸ್ಕೃತಿಕ ಮಹತ್ವ
ಒಂದು ನಾಡು ಎಂದರೆ ಕೇವಲ ಆದನ್ನಾಳಿದ ರಾಜರಷ್ಟೇ ಅಲ್ಲ. ಅಲ್ಲಿ ಬದುಕಿಬಾಳಿದ ಜನವೂ ಕೂಡ. ಆ ಜನತೆ ಬದುಕಿದ ರೀತಿ ಅನುಸರಿಸಿದ ಧರ್ಮ, ಕಟ್ಟಿದ ಕಲೆ ಅವರ ಜೀವನ ಸಮಸ್ಯೆಗಳು, ಮೌಲ್ಯಗಳು ಇತ್ಯಾದಿಗಳ ವಿವರಣೆಯೇ ಆ ದೇಶದ ಇತಿಹಾಸ. ಜನತೆಯ ಜೀವನವನ್ನು ಕುರಿತಾದ ಇಂತಹ ಅಧ್ಯಯನವನ್ನು ಸಾಂಸ್ಕೃತಿಕ ಅಧ್ಯಯನವೆಂತಲೂ ಕರೆಯಬಹುದು.
ಶಾಸನಗಳ ಪ್ರಶಸ್ತಿಯ ಅಥವಾ ರಾಜಾವಳಿಯ ಭಾಗ ರಾಜಕೀಯ ಇತಿಹಾಸಕ್ಕೆ ಹೇಗೆ ಮುಖ್ಯವೋ ಹಾಗೆಯೇ ಶಾಸನದಲ್ಲಿ ದಾನವನ್ನು ಸ್ವೀಕರಿಸುವ ವ್ಯಕ್ತಿಯ ಮತ್ತು ದಾನದ ವಿವರಗಳನ್ನು ಹೇಳುವ ಭಾಗ ಸಾಂಸ್ಕೃತಿಕವಾಗಿ ಮುಖ್ಯವಾಗುತ್ತದೆ. ದಾನವನ್ನು ಸ್ವೀಕರಿಸುವವನು ವ್ಯಕ್ತಿಯಾಗಿದ್ದರೆ ಅವನ ಪರಾಕ್ರಮದ ಅಥವಾ ಪಾಂಡಿತ್ಯದ ವಿವರ ಇರುತ್ತದೆ. ಇದರಿಂದ ಅಂದಿನ ಕಾಲದ ವೀರರ ಆದರ್ಶ ಅಥವಾ ವಿದ್ವಾಂಸರ ಅಧ್ಯಯನದ ವಿಷಯಗಳು ಗೋಚರವಾಗುತ್ತವೆ. ದೇವಾಲಯಗಳಿಗೆ ದಾನ ಕೊಟ್ಟಿದ್ದರೆ ಆ ದೇವಾಲಯಗಳಿಗೆ ನಡೆಯುವ ವಿಶೇಷ ಪೂಜೆಯ ವಿವರ ಬರುತ್ತದೆ. ಆಗ್ರಹಾರಗಳಿಗೆ ಕೊಟ್ಟ ದಾನವಾಗಿದ್ದರೆ ಆಗ್ರಹಾರದ ಮಹಾಜನಗಳ ವರ್ಣನೆ ಅವರ ಅಧ್ಯಯನ ವಿಚಾರಗಳು ಬರುತ್ತವೆ.
ದಾನವನ್ನು ರಾಜನಾದವನು ಮಾತ್ರವಲ್ಲದೆ ಸಮಾಜದ ಎಲ್ಲ ಜಾತಿಯ, ಎಲ್ಲ ವರ್ಗದ ಜನ ನೀಡಿದ್ದಾರೆ. ಇಲ್ಲಿ ಅವರವರ ಜಾತಿಗಳಿಗೆ ವಿಶಿಷ್ಟವಾದ ಆಚರಣೆಗಳು ತಿಳಿದುಬರುವಂತೆಯೇ ಅವರ ಸಾಂಘಿಕ ಜೀವನದ ವಿವರಣೆಯೂ ತಿಳಿದುಬರುತ್ತದೆ. ಅನೇಕ ವೃತ್ತಿಗಳಿಗೆ ಸಂಬಂಧಿಸಿದ ಪಾರಿಭಾಷಿಕ ಪದಗಳು, ನಾನಾರೀತಿಯ ಸುಂಕದ ಹೆಸರುಗಳು ನಮಗೆ ಶಾಸನಗಳಿಂದ ತಿಳಿದುಬರುತ್ತದೆ.
ಕೀಳ್ ಮುತ್ತುಗೂರಿನ ಶಾಸನ ಏಕಾಂಗ ವೀರನಾಗಿ ಹುಲಿ ಕೊಂದ ಏರಿಯ ಮೇಲಿನ ಜಾಗವನ್ನು ನಿರ್ದೇಶಿಸುತ್ತದೆ. ಕೊಟ್ಟೊರಿನ ಒಂದು ಶಾಸನ ಶೈವ ಸನ್ಯಾಸಿಯೊಬ್ಬ ಅಗ್ನಿ ಪ್ರವೇಶ ಮಾಡಿದುದನ್ನು ತಿಳಿಸುತ್ತದೆ. ಬೆಳತೂರು ಶಾಸನ ದೇಕಬ್ಬೆ ಎಂಬ ಸ್ತ್ರೀ ತನ್ನ ಗಂಡ ಮಡಿದುದನ್ನು ಕೇಳಿ ಸಹಗಮನ ಮಾಡಿದುದನ್ನು ಹೇಳುತ್ತದೆ.
ಒಟ್ಟಿನಲ್ಲಿ ಶಾಸನಗಳ ಅಧ್ಯಯನದಿಂದ ಅಂದಿನ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಚಿತ್ರವನ್ನು ಪುನಾರಚಿಸಬಹುದು. ಶಾಸನಗಳು ಹಿಂದಿನ ಗತಕಾಲದ ಕರ್ನಾಟಕದ ಜನತೆಯ ಸಾಮಾಜಿಕ ಜೀವನದ ವಿವಿಧ ಮುಖಗಳನ್ನು ಮಜಲುಗಳನ್ನು ತಿಳಿಸಲು ಸಹಾಯಕವಾಗುವುದರ ಜೊತೆಗೆ ಇಲ್ಲಿಯ ರಾಜಕೀಯ ಮತ್ತು ಆರ್ಥಿಕ ಪರಿಸ್ಥಿಯ ಮೇಲೂ ಬೆಳಕು ಚೆಲ್ಲುತ್ತವೆ. ಹಳ್ಳಿಗಳ ಆಡಳಿತ ನಿರ್ವಹಣೆಯ ಕ್ರಮ, ನಾಡು, ವಿಷಯ ಮುಂತಾದ ರಾಜಕೀಯ ವಿಭಾಗಗಳು ಮತ್ತು ಅವುಗಳ ಆಡಳಿತ ಊರಗಾವುಂಡ, ನಾಡಪೇರ್ಗಡೆ, ಪಟ್ಟಣಸ್ವಾಮಿ ಮೊದಲಾದ ಅಧಿಕಾರಿಗಳು ಮಹಾಜನಗಳ ಮೂಲಕ ಆಗ್ರಹಾರಗಳ ಆಡಳಿತ ಇತ್ಯಾದಿ ವಿಷಯಗಳ ಪ್ರಸ್ತಾಪ ಶಾಸನಗಳಲ್ಲಿ ವಿಪುಲವಾಗಿ ದೊರೆಯುತ್ತದೆ. ಶಾಸನಗಳನ್ನು ಬೇರೆ ಬೇರೆ ನೆಲೆಗಳಲ್ಲಿ ಅಧ್ಯಯನಕ್ಕೆ ಒಳಪಡಿಸಿದಂತೆ ಅವುಗಳ ಮೂಲಕ ವಿಶಿಷ್ಟವಾದ ಮಾಹಿತಿಗಳನ್ನು ಬಿಚ್ಚಿಡುವುದರ ಮೂಲಕ ಅವುಗಳ ಮಹತ್ವವನ್ನು ಹೆಚ್ಚಿಸಿಕೊಂಡಿವೆ.

